
	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн “БАЙГАЛИЙН ЕР БУСЫН ҮЗЭГДЭЛ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГАМШИГ ЗОВЛОН ТОХИОЛДОХОД

	Бүүр эрт дээр үеэс эхлэн хүмүүс байгалийн элдэв үзэгдлүүдээс учирч байсан гай гамшиг аюул ослын талаар үе залгамжлан ярилцацгааж иржээ.

	Улс түмний түүхээс үзэхэд хэдхэн минутад бүхэл бүтэн том хот үндсээрээ нуран устаж хэдэн арван мянган хүн үхэж үрэгдэж байсныг гэрчилнэ.

	Хүмүүс тэр аймшигт үзэгдлийг гайхан, байгалийн асар их хүчийг шүтэж, өөрсдөө бүрэн арчаагүй байдалд хоцорч байлаа.

	Тэд аюулаас ангижруулж өгөхийг бурханд залбирч байсан боловч ямар ч өршөөл үздэггүй байв. Зэрэмдэглэгдсэн тэр газар дээр хүмүүс дахин суурьшиж, бүтээн босгож амьдарна. Амьдрал хэвийн байдлаар үргэлжилнэ. Ард олны сэтгэл санаанд үеэс үед залгамжилж хоцорсон байгалийн устгаж хөнөөж чадах асар их хүчний тухай дурсамж хадгалагдсаар ирсэн байна... хүмүүс бурхныг өршөөх болов уу гэж горилсоор... 

	Дэлхий ертөнц доргиж байна

	Бидний гишгэж яваа газар дэлхийг ямар нэгэн хүчинд автаж хөдөлнө гэдэгт хэн ч итгэхгүй. Гэтэл бидний хөл доорх газар дэлхий хөдлөх нь хэчнээн их аймшигтай билээ. 

	 

	«... Газар дэлхий битүү нүргэн, гасалж хөл доор хотолзон долгиолж гүн ан цав үүсгэх нь үүрэндээ унтаж байсан ямар нэгэн хүчирхэг том амьтан сэрчхээд юу ч үзэхгүй харанхуй дунд мөлхөж хүчирхэг булчингаараа газрын хөрс шороог үрчигнүүлэн хөдөлгөж дэлхий дээрх байшин барилгыг хүн амьтад руу авч хаях шиг... Байшин барилгууд чичирч салганан цагаан хананд нь цахилгаан адил хар гав гарч нурж унан гудамж талбайг хучиж хүн амьтан ч түүнд дарагдана... Газар доорх хүчтэй нүргээн, хад чулуу нурж, модод чичгэнэх чимээ, хүн амьтдын орилох дуу, шархдаж гэмтэгсдийн ёолох чимээтэй холилдоно... хүмүүс чулуу шороотой холилдож уул овоо болж, байшин барилга уул сууриараа асар хүчтэнд огтлуулж байгаа мэт нурна. Газар, тэнгис мэт хүчтэй оволзон, өөрийн хөрснөөс орд харш, сүм дуган, хуаран, шорон, сургуулийн барилгыг шидлэн, чичиргээ бүрээрээ мянга мянган эмэгтэйчүүд, хүүхдүүд, баячууд, ядуучууд ба эрдэмтэд, юуг ч үл мэдэгчид, сүсэгтэн ба бурхныг эсэргүүцэгчид бүгдийг ялгахгүй устгана. Газар нүргэх дуун аянгын дуутай төсөөгүй, харин олон мянган заан нэгэн зэрэг орилолдох дуутай төстэй мэт над санагдав. Миний айсан нь хэмжээлшгүй болж Хятадын тэнгист далайн шуургатай тааралдсанаас ч олон дахин давжээ.» 

	 

	А. М. Горький 1908 оны Сицилийн газар хөдлөлтийн талаар ингэж бичжээ. Энэ газар хөдлөлтийн улмаас Мессин хот бүрмөсөн устаж олон мянган хүн дарагдаж үхжээ.

	Тэр үед усан боомтод зогсож байсан оросын хөлөг онгоцны усан цэргүүд нэрвэгдэгсдэд туслан, түймрийг унтрааж, шархдагсад болон эмэгтэйчүүд, хүүхдүүдэд тусалж байлаа. Энэ аймшигт үзэгдэлд автагдсан А. М. Горький тэр өдрүүдэд бичихдээ:

	 

	«Би зовлон гамшгийн тухай бичихийг хүсэхгүй. Харин тэр их аюул зовлонд учирсан оронд хүн бүр туслах хэрэгтэй гэж сануулах гэсэн юм. 1905 оноос хойш тэр нутгийн хүмүүс оросуудыг үнэн голоосоо хүндэтгэн хайрлаж, тэдэнд дотночлон ханддаг болсон орос хүний тус дэмжлэг юу юунаас ч үнэтэй байлаа. Үүнийг их сургуулийн оюутнууд, гадаадад дүрвэгсэд, аялагчид мэт бүх оросууд батлах нь мэдээж. Байгалийн тийм гамшиг зовлонгийн эсрэг орос, итали ямар ч хүмүүс хамгаалах хүч үгүй бөгөөд бүгд хүлцэнгүй байдлаар бууж өгнө. Харин хүн хүнтэйгээ тэмцэлдэх үед бол сэтгэл санааны их хүчин нуугдмал байдлаар орших ба өшөө хонзон, авах ялах их итгэл төрж байдаг. Байгалийн гамшиг зовлонг хүн тийм байдлаар ялж хараахан чадахгүй байна. Сайн санаат хүн бүр хэн хүнд хайртай бол ирээдүйн сайн сайхны төлөө итгэдэг би хандаж, Италид тусалъя гэж уриалж байна» 

	 

	гэжээ.

	Байгалийн ганц нэгхэн газар хөдлөлт мэтийн үзэгдэл хүн төрөлхтөнд ийм аюул зовлон авчирдаг. Энэ үед хэдхэн секундийн дотор газрын гүнд нуугдаж байсан асар их хүч хоромхон зуур чөлөөт байдалд орж тэр нь устөрөгчийн бөмбөгийн дэлбэрэлтээс сая дахин их хүч гаргадаг байна. Эрдэмтэд газар хөдлөлтийн хүчийг баллаар хэмжинэ. Газар хөдлөлтийн хамгийн бага хүч нэг баллын хүчийг зөвхөн хэмжих хэрэглэл л мэдэрнэ. Хоёр баллын хөдлөлтийг хүмүүс мэдэрнэ. 5 баллаар хөдлөхөд байшин барилга шажигнаж хаалга онгойж, байшингийн шохой шавардлага нурна. Газар 9 баллаар хөдлөхөд чулуун барилгууд нурж газар хагарна. 10 баллаар хөдлөх үед байшин барилгаас гадна гүүр ч эвдэрнэ. Газар дэлхий доргиж төмөр зам мушгирч усны хоолой суваг тасарна. Хамгийн хүчтэй 11, 12 баллын хүчтэй газар хөдлөлтийн үед аюул гамшиг учруулна. Хэдхэн секундэд хөдлөлтийн районд газрын гадарга өөрчлөгдөж уул нурж ан ганга бий болох ба далай тэнгист шинэ арал ч үүсдэг байна. 1899 онд Номхон дөлгөөн далайн эрэг Аляскт хүчтэй газар хөдлөлт болж зарим газарт далайн ёроол 10—15 метр дээшилж, эрэг ус руугаа түрж далайд гүн оров. Зарим газраар эргийн ус давж олон километр газар эрэг хавийн мод ургамлыг живүүлэв. Мөн тэр онд Калифорнийд хүчтэй газар хөдлөлт болж аюул учрууллаа. Энд далайн эрэг дагуу их ганга үүсэж 100 шахам километр үргэлжлэх болов. Тэнд урьдах газар хөдлөлтөөс үлдсэн мөр нь мэдэгдэж байсан бөгөөд 1899 онд дахин хөдөлсөн байна. Хуучин эвдэрсэн газрын ан цавын хажуугаар газрын шилжилт дахин болсон нь газрын хөрсний нэг хэсэг өмнө зүгт шилжиж нөгөө хэсэг нь хойд зүгт шилжсэн байв. Энэ нь уг ан цав бий болсон гудамж замд бүр ч тод мэдэгдэж байв. Газар хөдлөлтөөс газар хагарах явдал хүмүүсийг аймшигт байдалд аргагүй оруулдаг. «Бүх нүгэлтнийг залгихаар газар ангайлаа» гэж сүсэгтнүүдэд итгүүлэхийг оролддогийн үндэс эндээс гаралтай байж ч мэдэх юм. Түүхэнд улс гүрнээрээ газар хөдлөлтөөс сөнөж байсан удаа бий. Соёл иргэншлээрээ Шумер, эртний египетийн дараа ордог байсан эртний Энэтхэгийн түүхийг археологичид саяхан нээв.

	Дээр үеийн Энэтхэг одоогоос1 мянган жилийн өмнө Энэтхэгийн хөндийд боол эзэмшигчдийн хоёр том Хараппа, Мохенджо-Даро гэдэг хот үүсэж хөгжив. Барагцаалбал манай тооллын өмнөх хоёрдугаар мянган жилийн дунд үеэр тэр хоёр хот гэнэт алга болжээ. Германы геологич Рейке газрын хөрсөнд шинжилгээ хийж энэ орчинд хүчтэй газар хөдлөлт тэр нэгэн цагт болжээ гэж тодорхойлжээ.

	Газар хөдлөлтөөс үүссэн том ангал

	 

	 

	Мохенжо-Даро хавьд ухаж болсон явдлыг саяхан эрдэмтэд тодорхойлжээ. Газар хөдлөлтөөс Инд гол боогдон голын ус хуримтлагдаж галт уулын нурамтай холилдон намгархаг нуур болоод үржилтэй өргөн талыг бүрхжээ.

	Мохенжо-Дарог ухаж үзэхэд хүмүүсийн үерийг эсэргүүцэж байсан ул мөр тааралдаж хотыг хэд хэдэн хүчтэй үер авч хүмүүс өлсгөлөнд автаж аргагүйн эрхэнд төрөлх хотоо орхисон байжээ. Байгаль ингэж дээр үеийн соёлын нэг өв хотыг устгажээ. Манай зууны эхэн үед 1911 оны нэгдүгээр сард түүхэнд болж байсантай адил боловч хүчээр арай бага газар хөдлөлт Тянь-Шанд Кебин голын сав газарт болжээ. Хөдлөлтийн төв нь Алма-Ата (тэр үеийн Верный) хотоос өмнө зүгт байсан ба тэнд хүч нь 12 балл болсон байна. Хүмүүсийн гэрчилж байгаагаар хот аймшигт там болон хувирчээ. Газар нижигнэх дуу хүмүүсийн чихийг дөжрөөж байлаа. Олон байшин барилга нуранги болжээ. Хотын өмнөх хэсгийн бүх уул нурууг газрын доорх хүчин чичрүүлэв. Уулын налууг анжсаар хагалсан мэт болсон байв. Газрын доорх түлхэлтээр уулнаас хаягдсан их шавар шороо нь усны урсгалаар хөндий рүү шилжжээ. Энэ аюулын хүч нь Днеприйн усан цахилгаан станц 300 жил ажилласантай тэнцэх эрчим хүчтэй байв. Газар хөдлөлт гол төлөв харьцангуй бага талбайд болдог. Гэвч 1911 онд Кебин голын хөндийд болсон шиг зарим газар хөдлөлт өргөн уудам нутгийг хамардаг байна. Энэ газар хөдлөлт дэлхийн бүх өнцөг буланд тэмдэглэгджээ. 1940 оны арван нэгдүгээр сард Москвад хэдэн минутын турш газрын доорх сулхан доргилт тэмдэглэв. Тэр үед өрөө тасалгаанд сав суулга хавиралдан цонхны шил шажигнаж ширээ сандал байрнаасаа зөөлөн хөдлөн шилжиж байв. Энэ хөдлөлтийн маш хүчтэй голомт нь Карпатад байсан юм. Газар доорх хэлбэлзэл ийм холд тархах нь ховор байдаг. Газар хөдлөлтийн голомт нь ямар гүнд байгаагаас түүний сүйдлэх хүч шалтгаалдаг байна. Уг голомт хэдий гүнд байвал түүний газрын хөрсөн дээр үйлчлэх хүч нь бага болдог байна.

	Манай ертөнц тогтносон хэдэн миллиард жилийн туршид газар дэлхийд янз бүрийн өөрчлөлт байнга болсоор уул нурууд шинээр бий болох буюу эвдэрч далай тэнгис, тивийн байдал хүртэл өөрчлөгдсөөр байна. Газрын хөрс цаг үргэлжид долгиж дэлхий ертөнц хэлбэлзэн чичирч байдаг байна. Газрын гадаргын их бага гүнд харилцан адилгүй хүчээр хөдлөлт болох нь газрын гадарга дээр ямагт үйлчилгээгээ үзүүлдэг. Газар хөдлөлтийн хүчтэй байх сүйтгэл ихтэй байх нь дээрх хөдөлгөөнтэй холбоотой бөгөөд энэ хөдөлгөөнийг царцалтаас үүсэж буй гэж нэрлэдэг байна. Царцалтаас болж газрын хөдлөх нь нэг, ихэнхдээ хэд хэдэн удаа давтагдах хүчтэй түлхэлтийг бий болгодог. Энэ түлхэлт болж байгаа гол төвийг газар хөдлөлтийн голомт гэж нэрлэдэг байна. Энэ голомт хавиар газар хагарах ба их хэмжээний гадарга агшин зуур нүүж хөдөлнө. Газрын хөрсөнд гүн ан цавууд бий болох үед их хэмжээний газар ийш тийш шилжин хөдөлж дэлхийн хөрсөнд огцом хэлбэлзэл бий болгодог байна.

	1899 онд Калифорнийд газар хөдлөхөд ийм хэлбэлзлээс үүссэн ан цав хөрсний гадаргад үүссэн нь ховор тохиолдол юм. Газрын хөрсөнд үл мэдэгдэм шилжилт болоход ч гадарга дээр хагаралт үүсэх явдал байдаг. 1966 онд Кызылкумын цөлд 5—6 сантиметр өргөнтэй олон километр урттай ан цав гарсныг илрүүлсэн юм. Судалж үзэхэд элсэн доор уул тогтох процесс явагдаж байлаа. Газрын хөрсний доорх давхарга хөдөлгөөнд орсноос түүний гадарга дээр ан цав бий болжээ. Энэ хэсэгт газрын хөрс аажим өргөгдөж байгааг тэмдэглэсэн байна.

	Газар хөдлөлтийн голомт янз бүрийн гүнд байдаг. Тэр нь газрын гадаргаас 50 километрийн гүнд байх явдал байдаг боловч ихэнхдээ 10 хүртэл километрийн гүнд байдаг байна. Бас 300—800 километрийн гүнд болж байгаа хөрсний шилжилт ч тэмдэглэгдсэн байна.

	1966 оны дөрөвдүгээр сарын 26-ны өглөө эрт Ташкентын доор газрын доргилт боллоо. Эхлээд 7 баллын хүчтэй байсан энэ хөдлөлт олон сар үргэлжлэв. Хүмүүс байнгын түгшүүрт амьдрах болсоор жил гаруй болов. Түлхэлтийн хүч нь буурч, тасалдаж байсан боловч олон сарын турш үргэлжлэв. Түлхэлт нийтдээ 700 гаруй удаа тэмдэглэгдсэн байна. Газар хөдлөлтийн голомт нь хотын доор таарсан бөгөөд 7—8 километрийн гүнд байлаа. Газрын доорх аюулын аймшигт хүч нь үнэхээр энд л байсан юм.

	Анхны түлхэлтийн дараа газар хөдлөлтийн голомтын гүний хэмжээ өөрчлөгдөж, заримдаа төвөөсөө өөр цэгт шинэ голомт бий болж байсан ч тэр бүгд нь хотын доор таарч байв. Ташкентад газар хөдлөх үеэр 70 мянга гаруй айл гэргүй болж, 85 мянган орон сууц, хүүхдийн 220, соёл урлагийн 36, сургуулийн 181 барилга байшин эвдэрч нурлаа. Хотод 2 сая шоо дөрвөлжин метр талбайтай орон сууц үгүй болов. Энэ газар хөдлөлтөөр 8 хүн нас барж, шархдагсдын тоо мянга гаруйд хүрсэн байв. Ташкентынханд анхны өдрөөс эхлэн Москва, Краснодар, Минск, Украйн, Алс Дорнодынхон туслав. Сүйдсэн хотынхонд туслахаар хэдэн арван мянган барилгачид ирцгээв. Ташкентыг сэргээхээр их дээд сургуулиудаас 2000 гаруй оюутан хүрэлцэн ирэв. Тэд бүх холбоотын барилгын «Найрамдал» отрядад нэгдэн сэргээн босгох их ажилд орлоо. Ердөө л хагас жилийн хугацаанд Узбекийн нийслэлийн орчимд шинэ дагуул хотхон баригдав. Ингэж шинэ Ташкентын суурь тавигдсан байна.

	Газар хөдлөлт цөөнгүй тохиолддог хэсгүүд дэлхийн бөмбөрцгийг хоёр бүслүүрээр тойрч байгаа мэт байрлалтай байгааг эрдэмтэд дээр үед тодорхойлсон юм. Нэг бүс нь зүүнээс баруун тийш Зондын арлуудаас Панамын хүзүүвч хүртэл үргэлжилнэ. Тэр бүс Гималай, Памир, Алтайн уул, Кавказ, Балканы хойгоор дайрч Аппенины уул, Пиреней, цааш Атлантыг гатлан Мексик, Төв Америк хүртэл үргэлжилнэ. Нөгөө Номхон далайн бүс нь Япон, Филиппин, Гавай, Курилийн арлууд, Аляск, Исландыг дайрч хойд, өмнөд Америкийн баруун эргийг эмжин Калифорний, уул, Перу Чилийн нутгаар дамжин цааш Галт газар, Антарктидад хүрдэг байна. ЗХУ-д бол газар хөдлөлтийн идэвхтэй голомт Крым, Кавказ, Копетдаг, Памир, Тянь-Шань, Байгал орчим, Курил-Камчаткийн гогцоо зэрэг газруудад байдаг. Газар хөдлөлтийн ийм бүс байгаа нь уул үүсэх процесстой салшгүй холбоотойн гэрч юм. Харьцангуй арай залуу уулстай юм уу, уулс тогтнож байгаа хэсэгт мөн сөнөөгүй галт уултай хэсэгт газар хөдлөлтийн голомт байна. Бусад нутаг районд газар хөдлөлт болох нь ховор боловч үзэгдэнэ. Жишээлбэл 1091 онд Киев, хуучнаар «Стольный град» хүчтэй газар хөдлөлтөд орж, 1230 онд Владимирын оршин суугчид газрын доорх түлхэлтийг мэдэрчээ. Түүх судлаачдын тэмдэглэснээр, 1626 онд: «бүх Помор, Соловка Усть-Коле хавьд хүчтэй чичрэлт болов» гэжээ. Москвад түүхчдийн судалгаагаар 1446 ба 1802 онд газар хөдөлж байжээ. Манай ертөнцөд хэзээ нэгэн цагт хүчтэй газар хөдлөлт болоогүй тийм нутаг орон бараг үгүй биз ээ.

	Хөнгөн маягийн доргио бараг өдөр бүр ажиглагддаг ба жилдээ 100 мянган удаа тийм доргилт болж байдаг. Энэ нь хоногт бараг 300 удаа гэсэн үг юм. Түүний хүч маш бага зөвхөн хэмжих хэрэгсэл л манай ертөнцийн аль нэг өнцөгт дараагийн чичрэлт болсныг тэмдэглэнэ. Газар хөдлөлтийн голомт нь тэнгисийн ёроолд юм уу, эрэг хавьд байвал хамгийн аюултай. Энэ үед тэнгист ер бишийн давлагаа үүсэж, тэнгис дотроо долгионы өндөр 1 метр хүрэхгүй шахам байх мөртөө эрэг рүү ойртох тусам эрс өндөр болж хурд нь 700—900 км/цаг болдог. 1755 оны газар хөдлөлтөөр Португалийн олон хот үндсээрээ эвдэрч 30 мянган хүний амь үрэгджээ. Газар хөдлөлтийн голомт нь Атлантын далайн ёроол доор Лиссабоноос хэдэн арван километрийн зайд байв. Газрын доорх хүчтэй түлхэлт далайн ёроолын түвшнийг эрс өөрчилж далайн усны гадарга дээр хүчит долгио бий боллоо. Далайн эрэг хавьд давлагааны өндөр 30 мерт хүрч 60 мянга орчим амьтдын амийг бусниулав.

	Лиссабоны сүйрлийн тухай хувьсгалын өмнөх хэвлэлд зохиогч өгүүлэхдээ: Хувийн захиаг ямар ч тайлбаргүйгээр хэвлэжээ. Түүнд: 

	 

	«Түрүүчийн захиандаа би хотод учирсан аюултай сүйрлийн талаар таны сонорт хүргэсэн билээ. Бурхан биднийг өршөөг! Би энэ захиандаа болсон явдлыг тодорхой мэдээлэхээр шийдсэн юм. Аюул гэнэт нөмрөв. Би өглөө конторынхоо тооцоог шалгаж байтал аюултай чанга тасхийх чимээ гарлаа. Би юу ч авалгүй ухасхийж гартал, ээ бурхан минь ямар аюултай аймшигтай зүйл үзсэн гээч. Газар нэг дээшээ гарч нэг доошоо бууж байшингууд ул сууриараа нүргэлэн нурж байв. Бидний дэргэд байсан Кармелитийн сүм тал тал тийшээ ганхаж мөч тутамд биднийг дарах гэсэн мэт байв. Биднийг амьдаар нь залгиж мэдэх газар дэлхийгээс бид айж байв. Нар харанхуйлагдан хүмүүс бие биеэ үзэхгүй болж аймшигт шүүхийн сүүлчийн өдөр үлдсэн мэт байв. Хөрсний энэ долгион 8 минут гаруй үргэлжлэн түр номхров. Бид хэдийд ч үхэлд өртөгдөж магадгүй байдалд нурж унасан барилга, үхэгсдийн дундуур алхалж байв. Биднийг талбай дээр 3 цаг орчим байхад 4000 орчим хүн цуглав. Зарим нь дотуур хувцастай зарим нь бүр нүцгэн шалдан, ихэнх нь хүнд шархтсан байлаа. Тэд бурханд залбирч өршөөл гуйцгааж байлаа. Гэтэл газар дахин сэгсэрч эхэллээ. 8 минут хэртэй үргэлжлээд бүтэн цаг орчим болоод намдав. Энэ үед далайн ус маш ихсэж байна, бид бүхний үхэх гарцаагүй боллоо гэж ярьцгаах болов. Ийм үед хэчнээн их тэсвэр хатуужил хэрэгтэй болсон гэнэ. Анхны шөнийг бид юу юу ч үгүйгээр, задгай газарт өнгөрөөв. Бид ердөө ганцхан майхантай байсан ба тэр маань биднийг бороо уснаас хамгаалах ганц найдлага байв. Орой 11 цагийн үед зарим газарт гал гарлаа. Газар хөдлөлтөөс нураагүй хэсэг нь галд шатаж байлаа. Гоёмсог их хот чулуун овоо болон хувирав. Үнэт эдлэлтэй ордон шатаж, чулуу үнс болж үлджээ. Дэлхийн өнцөг булангаас авчирсан олон сая үнэтэй барааг хадгалдаг манай агуулахын хагас нь шатаж хагас нь их талбайн хамт усанд автсан байлаа. Эргийн зогсоолд байсан 300 шахам усан онгоцны зарим нь уяанаас салж, зарим нь живж үлдсэн хэсэг нь хүчтэй эвдэрсэн байлаа. Голландын усан онгоц хотын дотор хүртэл шидэгдэж хуурай газарт байж байв. Хотоос 60 милийн холд янз янзын улс орноос ирж явсан усан онгоцнууд аюулт байдалд орсон ба тэдний яагаад сүйрээгүйг бид гайхах юм. Шашны том сүм дуган цөм нурж 20000 лам нарын хагас нь амьд үлджээ. Мянга мянган хүн нурсан барилга доор дарагдаад амь аврахыг хашхиралдавч тэднийг хэн ч сонсолгүй, тэд амьдаараа галд шатаж байлаа. Бурхан өршөө. Бүх хот даяар өлссөн гэдсээ тэтгэх хэрчим талх, нүцгэн биеэ хаах алгын чинээ даавуу олдохгүй байлаа. Кадиксаас бас л тийм аймшигт мэдээ ирлээ. Бидний юу үзэж байгааг та мэдэж байгаа биз дээ. Гибралтараас ирсэн мэдээнд бүх хамгаалалт эвдэрлээ гэсэн байв. Эндхээс арай бага ч гэсэн бүх Испани сүйрэлд ороод байна. Алгарвид сүйрэл бүүр ч аймшигтай болжээ. Лиссабон 1755 оны арван нэгдүгээр сарын 18» 

	 

	гэжээ. Энэ захианд тайлбар өгөхийн хэрэг байна уу?

	1960 оны хавар усан доорх газар хөдлөлт Чилид аймшигт аюул учруулсан юм. Далайн эрэг орчмын районд газар амь орж байгаа мэт сэгсчиж байсан гэж үзсэн хүмүүс ярьж байв. Өргөн ганга гарч, дахин үгүй болж байжээ. Мод үндсээрээ булгаран унаж байв. Ачаатай жижиг тэрэг засмал зам дээр явж байгаад хагарсан бетон замын ганганд орж алга болжээ. Эргийн зогсоолд байсан нэг том усан онгоцыг элс шавраар чихэгдсэнийг хожим нь ямар ч аргаар цэвэрлэж авч чадсангүй. Газрын доорх түлхэлт хэдхэн минутын хугацаанд газрын зурагт ихээхэн өөрчлөлт оруулав. Эрэг дагуу ихээхэн газрыг усанд живүүллээ. Зарим газарт уул бий болж, шинэ арал ч тогтсон байв. Гэвч учрах аюул бас л холдоогүй байлаа. Газар хөдлөлт тайвширч хэдэн минут болсны дараа далайн ус эргээс цаашаа холдож эхэллээ. Усны ёроол нь харагдаж байлаа. Тэр нь эргэж ирэхдээ их хэмжээний усаар хэлмэгдсэн газар нутгийг хучих нь дамжиггүй болов.

	Чилийн эрэгт далайн давлагааны өндөр нь 6 метрт хүрч байв. Эрэг орчимд газар хөдлөлтөөс эвдрээгүй болгоныг тэнгис эвдэж хэмхэллээ. Энэ давлагаа хэд хэдэн удаа давтаж тааралдсан болгоноо устгаж байлаа. Энэ нь эвдлэн сүйтгэх хүчний хэмжээгээрээ ховор тохиолдох давлагаа байлаа. 1700 гаруй хүн үхэж, ор сураггүй алга болсон ба 60 гаруй мянган барилга байшин бүрэн эвдэрсэн байлаа.

	Байгалийн энэ аймшигт үзэгдэл - нэг удаагийн газар хөдлөлт дэлхийг бүхэлд нь чичрүүлж чадахыг харууллаа. Чилийн газар хөдлөлтийн голомтоос үүссэн их биш замхрах хэлбэлзэл түүнийг зогссоноос хойш 2 долоо хоног өнгөрсний дараа дэлхий дахинд тэмдэглэгдэж байжээ. Үүнийг эрдэмтэд судлан газрын хөрсний талаар олон үнэтэй мэдээг цуглууллаа. Далайн ёроолын хүнтэй шилжилтээс үүссэн хүчтэй давлагаа Номхон далайг гатлан Японы эрэг хүрч Хонсю ба Хоккайдо арлын эрэгт эвдрэл учруулж байлаа. Флот, усан замын эрэг орчмын бэхэлгээ, боомт, голомтоос 17 мянган километр зайд байлаа ч хохирол хүлээсэн байна. Далайн дунд бол хамгийн хүчтэй давлагааны налуу ч томоохон онгоцонд мэдэгдэхгүй явдал бий. Учир нь давлагааны урт нь 200—300 километр хүрдэг байна. Гэвч далайн гадаргуу дээр эрэг дагуу 700—800 километр цагийн хурдтай тархахдаа эрэгт нэг километр куб эзлэхүүнтэй усыг цацаж, тэр нь замдаа тохиолдсон бүхнийг эвдлэн сүйтгэнэ. Дэлхийн бөмбөрцгийн бүх далай тэнгисүүдэд 2500 жилийн турш 355 удаагийн их давлагаа болж байсан нь тэмдэглэгдэн хадгалагдсаар иржээ.

	Манай орны Номхон далайн эрэг хавьд 20 шахам удаа хүчтэй давлагаа болсны 4 нь аюултай байлаа. Нэг нь бүр сүйрэл учруулжээ. 1952 оны арван нэгдүгээр сард болсон их давлагаа хойд Курильскийг устгажээ.

	Газар доорх өөрчлөлт юунд ч үл захирагдах хүчин зүйл тайлагдаагүй олон талын онцлогтой байсаар байна. Эрдэмтэд, одоо хаана, ямар хүчтэй газар хөдөлж болохыг урьдчилан тодорхойлж чадаж байгаа боловч хэдийд хэдний өдөр дэлхийн аль нэг районд газрын хөрсний хэлбэлзэл болохыг урьдчилан харах боломжтой болж чадаагүй байна. Энэ хүчний нууц хүнд мэдэгдэхгүй байна гэж хэлж болохгүй нь мэдээж. Жишээлбэл: Газрын гадаргын ердийн хөдөлгөөнд газар хөдлөлтийн өмнө өөрчлөлт ордгийг тогтоожээ. Одоо тэр үл мэдэгдэм өөрчлөлтийг дэмжих болон налуугийн өөрчлөлтийг хэмжих хэрэгслүүд бий болоод байна. Налуу өөрчлөгдөх явдал янз бүрийн шалтгаанаар бидний төсөөлж байгаатай адилгүйгээр болдгийг баримт гэрчилж байна. Газар хөдлөлт ердийн нэг санамсаргүй үзэгдэл биш, харин газрын царцалтын тогтцоос түүний гүнд болж байгаа хөдөлгөөн мөн. Иймээс энэ хөдөлгөөний хууль зүйг бүх талаас нь судалж учир шалтгааныг тодорхойлох хэрэгтэй юм. Энэ нь маш их бэрхшээлтэй зорилт боловч орчин үеийн шинжлэх ухаан түүнийг амжилттай шийдвэрлэж байна.

	Газрын царцалтын тогтцоос түүний хөдлөх нь олон шалтгаантай. Газрын гүнд их хэмжээний халуун хуримтлагдсан байдаг ба дэлхий «гадна талаасаа» царцсаар л байна. Халуунаа газар дэлхий агаар мандалд алдаж байна. Бөмбөрцгийн гадарга багассаар гадаргын даралт харилцан адилгүй болж үүний улмаас хөдөлгөөнд орж болох юм. Газрын гүнд их халуун байх учраас гадаргын бодис хувиралтгүй хоцорч чадахгүй тэдгээр бүтэц, хэмжээ эзлэхүүнээрээ өөрчлөгдөн дэлхийн хөрсний хөдлөх нэг шалтгаан болдог. Газрын царцалтын тогтцод татах хүчин ч нөлөөлнө.

	Дэлхийн бөмбөрцөг янз бүрийн хувийн жинтэй олон төрлийн бодисоос бүтсэн байдаг. Нэлээд хүнд чанарын уулын чулуулаг хөрс доошоо суухыг эрмэлздэг байхад хөнгөн чанартай хэсэг нь дээшилнэ. Газрын гадаргын хөрсний шилжилт хөдөлгөөнд нар, сарны таталцлын хүчин нөлөөлдөг байна.

	Манай бөмбөрцгийн эргэлтийн хурд алгуур өөрчлөгдөж байна. Энэ нь газрын хатуужсан хөрсөнд агшилт. суналт явагдах нэг шалтгаан болдог байна. Нөлөөлөх хүчин өөр бас бий. Газар хөдлөлт бэлтгэгдэх үедээ дэлхийн цахилгаан соронзонгийн болон цахилгаан талбайг өөрчилдгийг ч бодолцох хэрэгтэй юм.

	Дэлхийг бүрхсэн ионжсон давхарга ч газар хөдлөлтийн дохиог ямар нэгэн хэлбэрээр хүлээж авдаг байж магадгүй юм. Бүр өнгөрсөн зууны үед профессор Н. Слигунов Верненскийн (Алма-Ата) болон Эквадорын зэрэг тэр үеийн хүчтэй газар хөдлөлтүүдийн дараа соронзон оронд хүчтэй долгисол үүссэн байсныг ажигласан байна.

	1966 онд Ташкентад газар хөдлөх үед түүний голомтын дээгүүрх агаар гэрэлтэж байсан нь бөмбөрцгийн цахилгаан орны өөрчлөлттэй холбоотой хэрэг юм. Энэ нь бас болзошгүй аюулын талаар урьдчилан мэдэх боломжийг эрдэмтдэд олгож байгаа билээ. Сүүлийн үед газар дэлхийд манай өдрийн гэрэлтүүлэг ямар нөлөө үзүүлж байгааг судлах талаар нэлээд анхаарал тавьж байна. Наран дээр явагддаг зарим үзэгдлүүд дэлхий дээр болж байгаа байгалийн үзэгдлүүдэд нөлөөлөл ихтэй байгаа тухай олон баримт бий болоод байна. Наран дээрх толбын тоо (энэ нь наран дээрх тэсрэлттэй холбоотой) олширсон жилүүдэд манай бөмбөрцөг дээр царцалтын процесс нэмэгдэж байгаа нь сонирхолтой юм.

	Энэ асуудлыг судлагч америкийн геофизик ч Д. Симпсон бичихдээ: 

	 

	«Хэрэв нарны толбоны тоо 150 хүрэх юм бол түүний 50 байсан үеийнхээс газар хөдлөлтийн боломж 31 хувь ихсэх бөгөөд хэрэв нарны толбоны тооны өөрчлөлт урьд өдрийнхөөс ± 20-аар зөрүүтэй байх юм бол газар хөдлөлтийн боломж ийм мэдэгдэм зөрүүгүй үеийнхээс барагцаалбал 26 хувь ихсэж байна» 

	 

	гэжээ. Энэ эрдэмтэд 1950—1963 оны хооронд болсон 22 мянган удаа газар хөдөлсөн баримтуудыг судлан ийм дүгнэлтэд хүрчээ. Түүний гаргасан диаграммаас үзэхэд нарны идэвхжилийн түвшин түргэн огцом өөрчлөгдөх үед газар хөдлөлт нэлээд болдог байна. Нар нь идэвхжил буурах (арван нэгэн жилийн давтамжтай) үед наран дээр хүчтэй тэсрэлтүүд улам их болдог билээ. Энэ үед дэлхий дээр газар хөдлөлт болох нь олонтоо үзэгддэг.

	Үүнд нар ямар байдлаар нөлөөлж чадах вэ? Янз бүрээр тайлбарлаж байна. Нарнаас электрон, протоны өчүүхэн хэсгүүд цацарч байдгийг бид мэднэ. Тэдгээр нь дэлхийн цахилгаан соронзонгийн талбайтай харилцан үйлчлэлцэж агаар мандалд соронзон шуурга үүсгэдэг. Ийм соронзон шуурга нь газрын хөрсний байдалд өөрчлөлт оруулдаг байж болох юм. Жишээлбэл: Онцгой хүчтэй соронзон шуурга дэлхийн эргэлтийн хурдыг өөрчлөх боломжтой юм. Тэгвэл энэ өөрчлөлт газрын хөрсөнд нэмэгдэл хүчдэл бий болгоно. Үүнээс түлхэлт үүсэж газрын доорх аюулт голомтыг хөдөлгөөнд оруулах түлхүүр нь болдог байж болно. 1959 оны долоодугаар сарын 15-нд Наран дээр хүчтэй тэсрэлт болсон тэр өдөр манай газар дээр хамгийн олон удаа газар хөдлөлт болсон нь тэмдэглэгджээ. Газар хөдлөлт яг болох үед агаар мандалд гэрэлтэлт үүсдэг тухай түрүүнд бид дурдсан билээ. Газар хөдлөлтийн дараа агаарын цахилгаан цэнэгтэй холбогдсон үзэгдлүүд бий болдог өөр баримтууд ч байдаг. Хүчтэй газар хөдлөлтийн үед цэлмэг, үүлгүй тэнгэрт ч ширүүн аянга буух нь ховор тохиолдол биш юм.

	Америкийн эрдэмтэн Д. Финкельстайн энэ үзэгдлийг тайлбарлахдаа: 

	 

	Газар хөдлөлтийн үед агаарт цахилгаан гэрэл үүсэх нь сонирхолтой зүйл билээ. Одоогоор үүний шалтгааныг бүрэн тайлбарлаж чадаагүй байгаа ч гэсэн зарим таамаглал байж болох юм. Дуу хураагч хайрцгийн дуу бичигчийн толгойд байдгийн адил ПЬЕЗО талстууд байгальд байдгийг бид мэднэ. Газрын гадаргад тийм талст их хэмжээтэй байдаг. Газрын хөрс хөдлөхөд тэд шахагдаж олон тооны хүчтэй цахилгаан талбайнууд үүсгэх нөхцөлийг бүрдүүлдэг байна. Тэдгээрийн цэнэг алдалт нь агаар мандлаар дамжин явагддаг» 

	 

	гэжээ.

	Гүржийн эрдэмтэд сонин хууль баталжээ. Байгалийн янз бүрийн үзэгдлүүдийн талаарх бараг 900 жилийн түүхчилсэн тэмдэглэлийг тэд судалж Кавказын чанадад болсон хамгийн хүчтэй газар хөдлөлт «бүтэн сарнаас» болсон гэж нотолсон байна. Энэ дүгнэлт Ленинградын сар судлаач нэрт эрдэмтэн Н. Козыревын анхаарлыг татаж тэр бичихдээ: 

	 

	Газрын ба сарны царцалтын процессын хооронд маш нягт холбоо бий. Тэр холбоо нь сар огторгуйн биеэ даасан бус харин манай дэлхийн нэг тив юм шиг санагдуулна. Жишээлбэл: Японд юм уу Египетэд газар хөдлөөд нэг өдөр өнгөрсний дараа саран дээрх аль нэг тогооноос хийн гэрэлтэлт явагдах нь үзэгддэг. 

	Энэ тохиолдол уу? Тийм биш гэж бодож байна. Манай дэлхий дээрх газар хөдлөх бүрд шахам саран дээр ямар нэгэн ер бусын үзэгдэл үүсэж байдгийг олон жилийн ажиглалт нотолж байна. Энэ үзэгдлүүдийг хоорондоо ямар ч холбоогүй гэж огтхон ч үзэж болохгүй юм»

	 

	гэжээ. Газар хөдлөлтийн өмнө юм уу, дараа нь л саран дээрх үзэгдлийн тоо (галт уулын дэлбэрэлт, хөрсний хэлбэлзэл зэрэг) эрс нэмэгддэг байна. Тэгвэл сарыг ажигласнаар газар хөдлөлтийг урьдчилан мэдэж болох нь ээ. Хүчтэй салхи хөдлөлт болсноос хойш барагцаалбал хоёр өдрийн дараа саран дээр болдог үзэгдлүүдийн дээд цэг нь дэлхийн хөрсөнд болсон үйлдлүүд сарны гаднах давхаргат үед ямар нэгэн өөрчлөлт оруулдгийг үзүүлж байна.

	Газар хөдлөхөөс өмнөхөн сарны хөрс ямар байдалтай байдаг вэ? Ул мөр нь шалтгаанаасаа түрүүлж болохгүй нь мэдээж. Энэ талаар хоёр янзын тайлбар байж болох юм. Нэг нь: Газар хөдлөхийн өмнө манай бөмбөрцгийн дотоодод үл мэдэгдэх үзэгдэл бий болж түүний зөвхөн зарим амьтад мэдэрч, газрын доорх түлхэлт болохын өмнө зан авир нь өөрчлөгддөг байна. Сарны гадарга үүнийг хүлээж авах чадалтай бөгөөд бас өсгөж хүч оруулна. Манай дэлхийн үүрдийн дагуул маань дэлхийн гүнд болж байгаа үл мэдэгдэх үзэгдлийг мэдэхэд бидэнд туслах тольтой адил юм. Арай энгийн хоёр дахь тайлбар өгч болох юм. Сарны гадаргын хэлбэлзэл нь газар хөдлөлтөөс шалтгаалаад зогсохгүй харин түүний эх үүсвэр нь болдог. Аль нь үнэн бэ? Сар ба дэлхий дээрх үзэгдлүүдийг шинжлэн судалснаар газрын доорх түлхэлт болдог шалтгааны буруутан нь сар болохыг тогтоожээ.

	Шинжлэх ухааны нэгэн ажиглалтын талаар яръя. Германы газар хөдлөлтийг судлагч Гиллер газар хөдлөлтийн нэг онцлог үзэгдлийг ажиглаж тайлбарлажээ. Газар хөдлөлт Номхон далай дээгүүр Япон, Шинэ Зеланд өмнөд Америкийн хооронд харайгаад байлаа гэжээ. Энэ юу гэсэн үг вэ? Бидэнд үл мэдэгдэх газрын их гүний давхаргын хөдлөл байна гэсэн үг. Газрын гадарга дээр их тунадас унах, агаарын даралт ихээхэн буурах зэрэг нь газар доогуур бас л агаар муудахын шинж гэж Японы судлаачид үздэг байна. Газар хөдлөлтийн талаарх ажиглалт таамаглалуудад буруу юм алга.

	Дэлхийн газар хөдлөлтийн аюултай районд амьдрагч хүн бүр гэр орондоо газар хөдлөлтийг урьдчилан мэдэх хэрэгсэл тавьчхаад хэдийд газар доорх дайсан довтлох гэж байгааг урьдчилан мэддэг болох боломж ойртжээ. Эрдэмтэд одоо хамгийн хүчтэй хөдлөлтийн үед ч даамай зогсож чадах тийм бэх бат байшин барихын төлөө ажиллацгааж байна. Энэ чиглэлийн ажлыг олон жилийн туршлагаас үзэхэд гол нь барилга байгууламжийн суурь их рольтой болохыг баталлаа.

	Дэлхийн бөмбөрцгийн газар хөдлөлтийн зураглалаас үзэхэд саяхан болтол өдөр бүр 8—9 баллын хүчтэй хэдэн арван газар хөдлөлт болдог нутаг хаа ч алга байлаа. Тэгвэл одоо Кишеневийн дүүрэгт ийм байдал бий болоод байна. Тэнд газар доогуур төхөөрөмжтэй туршлага - шинжилгээний институтийн газар хөдлөлтийн туршлагын талбай байгуулжээ. Тэнд өдөр бүр газар хөдөлгөж төрөл бүрийн хийцтэй барилгыг туршиж байна. Энд сонирхолтой дүгнэлт хийж анхны амжилт оллоо.

	 

	* * *

	 

	Ойрын жилүүдэд олон мянган хүний амийг аварч болох учраас энд олж байгаа амжилт бүр их ялалт болох юм. Бидний хэн маань ч маргааш юм уу нөгөөдөр, хаана өршөөл, энэрэлгүйгээр газрын доорх түлхэлт болж хүн төрөлхтний бүтээсэн зүйлийг устгахыг мэдэхгүй байгаа шүү дээ.

	 

	Галаар амьсгалдаг уул

	«Хүнгэнэн нүргэгч шовгорын оройд гараад би, хөнгөн бус авиралтын дараа чөлөөтэй амьсгалж ч амжилгүй тогооны амсрын гүн рүү ажиглав.

	Сонин тохиолдол. Хоёрхон өдрийн өмнө улаан лаав шавар тогоондоо багтаж ядан буцалж байсан бол өнөөдөр тэр нь хоосорсон мэт байв. Магмын халуун хайлмаг газрын гүн тийш сорогдсон мэт алга болжээ. Надаас 15 метрийн зайд галт уул судлаачдын тэжээгч суваг гэж нэрлэдэг аварга том ангайсан ам улайран харагдана. Би аймшигтайгаар чичрэгч, ёроолгүй тоосрон буй голомтоос хараагаа салгаж чадахгүй удлаа. Барагцаалбал минутын завсарлагатайгаар чанга нүргээнт дуу гарч, тогооны амсраар агаарт их гал дүрэлзэн шовгорын налууд унаж байлаа.

	Би үүргэвчээ барин, хэдийд ч хажуу тийш зайлан үсрэхэд бэлдчихээд галт борооны аймшигт хөдөлгөөний чиглэлийг ажиглав. Дэлбэрэлт бүрийн дараа нэг хэсэг нам гүм болж байв. Дараа нь уулын амсраас бөөн өтгөн саарал утаа гарч, энэ агшинд ямар нэгэн аварга том зэрлэг араатны хүрхрэх мэт битүү нүргээн галт уулыг чичрүүлж байв».

	 

	Ингэж Бельгийн галт уулын нэрт судлагч Г. Тазиев сөнөөгүй байгаа галт уулын ховор сонин тохиолдлын тухай бичсэн байна.

	Галт уулсын түүх олон эмгэнэлт үйл явдлуудтай холбоотой байдаг. Европт Везуви, эмгэнэлт үйлдлийнхээ мөрийг үлдээсэн байна. Энэ уул Тиренний тэнгисийн Неаполитаны буланд байдаг.

	... Манай тооллын нэгдүгээр зуун. Огтлогдсон оройтой уулсын налууд хүмүүс усан үзэм тариалж далайн чанадах худалдаачидтай арилжаа хийж амьдардаг байв. Гэнэт сүйрэл болов. Олон зууны турш унтсан Везуви сэржээ. Помпей, Грекуланум, Стабия хотуудын хувьд 79 оны наймдугаар сарын 24-ний өдөр гунигт өдөр болов. Москвагийн Третьяковын зургийн галерейг үзэгчид оросын нэрт зураач Брюловын «Помпейн сүүлчийн өдөр» зургийн дэргэд заавал цуглардаг. Тэр өдөр хотын гудамжинд болсон явдлыг авьяаслаг зураач уран сайхны маш их үнэмшил, илэрхийлэлтэйгээр бүтээсэн байна. Үнэн хэрэгтээ бол бүүр ч аймшигтай байсан нь мэдээж.

	Эртний Ромын нэрт түүхч их Плинийн ач - бага Плинийн өгүүлснийг түүх хадгалсаар иржээ. Тэрээр сүйрлийн үед Неаполитаны булангийн нөгөө эрэгт оргилогч галт уулаас 25 километрт байсан байна.

	Эхлээд Везуви дээгүүр ер бусын үүл бий болжээ. Тэр нь хэлбэрээрээ италийн пини - нарсыг санагдуулж байв. Үүнтэй нэгэн зэрэг газар хөдөлгөөнд оров. Газар, галт уулын доторх дэлбэрэлтийн чимээнээс чичирч байв. Байшин барилгууд газрын доорх түлхэлтээс нурж эхлэв. Дараа нь үүлнээс газар, тэнгист халуунаас хайлж бяцарсан хайлмаг хар чулуу, халуун үнс унаж эхлэв.

	Хар үүл улам ихэссээр тэнгэрийг хаав. Нарт цэлмэг өдөр гүн харанхуй шөнөөр солигдов. Уулнаас маш том дөлөн хэл гарч байсан ч харанхуйг зайлуулж чадахгүй байв. Гэгээтэй болсон ч тэр нь өдрийн гэрэл шиг биш байв. Галт уулын тогооноос галт лавын дөлөн урсгалын хурц гэрэл цайрна. Бага Плини бичихдээ: 

	 

	“Түүнийг зайлуулахаар түлхэж байгаа мэт тэнгис хумхигдан, газар чичиргэнэж байхыг бид харсан. Эрэг урагш ахиж далайн олон амьтан элсэн дээр хэвтэн үлджээ. Битүү хар аянгын үүлэнд, тоймлошгүй хэмжээний хайлмаг галын зурвас урт тахирууд аянга мэт сүлжилдэн бутарч байв. Үнс, хааяа боловч унах болж, гүн харанхуй биднийг хөөх урсгал мэт бидэн рүү дөхөж байгааг би ажиглав. Харанхуйлж эхлэв. Тэр нь саргүй буюу үүлтэй шөнийнх шиг биш галаа унтраасны дараа харанхуй өрөөнд ямар байдгийн адил байсан юм шүү. Энэ үед нэг нь төрөл төрөгсдөө зарим нь хүүхдүүдээ, гурав дахь нь эхнэрээ, нөхрөө дуугаар нь танихыг оролдон дуудаж байхад нэг хэсэг нь төрөл төрөгсдийнхөө өнгөрсөнд уйлж, зарим хэсэг нь үхлийн аюулын өмнө сөгдөн мөргөж олон хүн бурханд мөргөж байхад дийлэнх нь бурхан цаашид байхгүй, ертөнцийн сүүлчийн үүрдийн шөнө эхэлж байна гэж баталж байлаа”

	 

	гэжээ.

	Дэлбэрэлт зогссоны дараа амьд мэнд үлдэгсдэд Везувийн ойролцоох сууринууд нуранги болон хоцорсон аймшигт зураг л үзэгдэв. Помпей, Геркуланум, Стабия хотууд бүрэн арилж тэдгээр нь үнсэнд дарагдаж, шороо шаврын урсгалаар дүүрсэн байв.

	Галт уулын дэлбэрэлтийн үед ус тийм их аюултай байдаг нь эхлэн бодоход санаанд багтамгүй байж болох юм. Гэвч энэ аюул үнэн юм. Галт уулын үүлний ус үнстэй холилдоод урсахдаа лаг шавар мэт болж лавын адил аймшигт эвдрэл учруулдаг байна. Энд бид үнэндээ бусад уулархаг районд жил бүр их сүйрлийн шалтаг болдог үерт шаврын урсгалыг л үзэж байгаа хэрэг юм.

	Хүн төрөлхтөн ийм олон эмгэнэлт явдлыг мартдаг. Помпейн түүх ч ийм л болсон. Хэдэн зуун өнгөрч, алга болсон хотын талаар хүмүүс бүүр мартжээ. Арван долоон зуун өнгөрсний дараа, хашааныхаа дотор худаг ухаж байсан тариачин эртний грекийн бурхны гадаргад тулжээ. Малталт эхлэв.

	Одоо энэ хот Италийн үзэсгэлэнт хотын нэг юм. Одоо энд бүх тивийн тойрон аялагчид ирж байна. Энэ номыг зохиогч ч энд ирсэн юм. Энэ бол эртний хотын жинхэнэ «амьд» чулуу юм. Тэр үеийн гудамж, барилга... Ромын алдарт амфитеатрын хамгийн ууган нь... Неаполитаны хурц наранд шарагдсан цагаан чулуун амьгүй, хоосон хот - Помпей.

	Өнгөрсөн ширүүн үйл явдлыг санагдуулах мэт Везуви ойрхон сүндэрлэж харагдана. Галт уулын тогооноос гарч байгаа шингэн утаа хөх тэнгэрт замхарна. Галаар амьсгалдаг уул хэдий тайван байвч ийм байдлаа гэнэт эвдэн чадах үл үзэгдэх процесс тийм уулын дотоодод үргэлжлэн явагдаж байдаг байна.

	Ер нь та вулкан - галт уул гэдэг үг хаанаас гарсныг мэдэх үү? Энэ бол эртний ромын галын болон дархны ажлын бурхны нэр юм. Эртний ромчууд энэ бурхан нь газар доор дархантай байдаг, тэр нь Италийн эргийн хавьцаа жижиг арал дээр байдаг гэж биширдэг байлаа. Энэ арал дээр орой нь тасарч хөмийсөн тогоотой уул байдаг. Вулкон бурхан дархныхаа газарт ажиллаж эхлэхэд уулын тогооноос утаа, дөл гардаг. Үүнийг хүндэтгэн ромчууд арал ба уулыг Булькано гэж нэрлэжээ. Цаашид энэ үг нэр болон хувирчээ. Тэр дээр үеэс галт уулыг шинжлэх ухааны үндэстэй судлах болсон байна.

	Галаар амьсгалдаг уулын анхны судлаач бол эртний грекийн философич Эмпедокл юм. Тэр бээр галт уулын бүтцийг сайн мэдэхийн тулд Сицили арал дээрх Этна гэдэг сөнөөгүй галт уулын ойр хэдэн жил байжээ. Түүнийг тэр үед үе үе болдог дэлбэрэлтээр бий болсон Этнагийн аль нэг тогоонд орж манай тооллын өмнөх 430 онд нас барсан байх гэж таамагладаг. Вулкан бурхан зөвхөн эрдэмтний гутлыг л үлдээсэн гэж домогт өгүүлдэг. Одоо галт уулын тогоог «философийн өндөрлөг» гэж нэрлэх болов.

	Галт уулын тогоо ингэж харагддаг

	 

	 

	Хэдэн зуун өнгөрсний дараа одоо үед галаар амьсгалдаг уулын талаар шинжлэх ухааны олон зуун тэргүүний хүмүүс ажиллаж байна. Тэд галт уул бүрийн «зан төрхийг» судлан газрын хөрсний галт уулын үйлчилгээ ямар хуулийн дагуу явагддаг, түүнийг мэдэж нээхийн тулд хөдөлмөрлөж байна.

	Дэлхий дээр 620 гаруй галт уул байгаагийн 500 нь сөнөөгүй байгаа юм. Эдгээрийн олонх нь номхон далайн арлууд, эрэг орчмын районуудад байдаг ба тэдгээр нь Номхон далайн «галт гогцоо» гэгчийг бий болгодог байна. Их, бага Зондын арлуудад сөнөөгүй галт уулууд маш их байдаг ба тэдгээрийн тоо 100 орчим юм. Мөн Исландад идэвхтэй галт уулууд олон бий. Энд том, жижиг 100 орчим галт уул бий. Эдгээрийн 28 нь цаг үргэлжид өөрсдийгөө мэдэгдүүлэн үйлчилж байдаг.

	Мөн урьдын адил өөрсдийн аймшигт үйлдлийг «нуусан» нь ч олон байна. Нэг жишээ дурдъя. Саяхан арваад жилийн өмнө Индонезийн Балийн арал дээрх Агунг галт уул 120 жил тайван байгаад «сэржээ». Үүнээс 1500 гаруй хүний амь үрэгдэж 80 мянга шахам хүн гэргүй үлджээ.

	Дэлхийн хөрсөн дотор ийм үед юу болдог вэ? Тэнд өндөр температур ноёрхоно. Манай ертөнцийн дотор нь хатуу биет байдаг. Эдгээр нь дээд давхруудын маш их даралтын доор байдаг байна. Энэ даралтын багадсан хэсэгт хатуу биетүүд хайлж грекээр магма буюу «зуурмаг» мэтийн массыг бий болгодог.

	Дэлхийн хөрсөнд шингэн бодисын голомт бий болгоход хүргэдэг ямар шалтгааны нөлөөлөл үйлчилгээ байна вэ?

	Энэ асуудалд нэрт геофизикч Г. Горшков хариулахдаа: 

	 

	«Мантийн тодорхой хэсгийг галт» шингэн магма болгон хувиргадаг тийм халуун хаанаас гарч байгаа нь бидэнд одоохондоо ойлгогдоогүй байна. Тийм нэмэгдэл халуун нь уулын хөрсний цутгах, юүлэх хөдөлгөөний механик эрчим хүчний үйлчлэлээр бий болдог гэсэн санаа ярьдаг байсан. Зөвлөлтийн залуу геофизикч, физик - математикийн ухааны доктор Евгений Артюшковын саяхны сэдсэн шинэ, баталгаа сайтай таамаглал миний анхаарлыг татаж байна. Тэрээр мантийн дифферецчилал (газрын хөрсний дахин хуваарилалт) нь урьдын бодож байснаар хөрсний зөвхөн дээд давхаргад явагдаад зогсохгүй ертөнцийн шингэн металл цөм мантийн заагт өөрөөр хэлбэл 2900 километрийн гүнд ч явагддаг байна гэсэн дүгнэлт өгчээ. Хэрэв энэ үнэн бол гүн дэх халуун голомтоос халсан бодис зарим районд гарч галт уулыг тэжээдэг байж болох юм. Өөрөөр хэлбэл галт уулын үндэс нь ертөнцийн төв рүү хүрдэг ч байж мэднэ. Тэгэхдээ энэ таамаглалыг цаашид шийдвэрлэх ёстой байна» 

	 

	гэжээ.

	Ертөнцийн төв дэх халуун хайлмагт (магмад) хий их байдаг ба тэдгээр нь газрын хөрсний дээд давхарт хүрээд тэндээс ялгаран гадаргуу дээр гардаг. Үүнээс дэлбэрэлтийн өмнө галт уулын тогооноос хий гардаг байна. Хийн их даралт нь галт уулын тоос чулууг агаарт өндөрт чулууддаг. Газрын гадарга дээр гарч өөрийн хийн бүрэлдэхүүний ихэнх хэсгийг алдсан магмыг лаав гэж нэрлэдэг. Лаавын дэлбэрэлтийг хийжүүлсэн шингэний хий, шилний бөглөөг түлхдэгтэй зүйрлэж болох юм. Шилэнд битүүмжлэгдсэн шингэн нь аяганд хийсэн ердийн уснаас юугаараа ч ялгагдахгүй. Гэвч бөглөөг нь сулруулахад шингэн нь хөдөлгөөнд орж хөөсөрч эхэлнэ. Ийм хий нь шуугин бөглөөг түлхэж шилнээс гарахаар тэмүүлэхэд шингэн хөөсрөн түүний араас хальдаг.

	Галт уулыг судлагч эрдэмтдийн шинжилгээгээр магмын голомт 50—100 километрийн гүнд байдгийг тодорхойлжээ. Энд үүссэн хий нь газрын давхаргуудын зузааныг нэвчин дээш хөөрөхдөө араасаа магмыг дагуулна. Тэгээд хийн даралт нь орчин тойрны даралтаас их болоод ирэх үед магма нь буцалж галт уулын «дэлбэрэлтийн агуулахыг» бий болгодог байна. Камчаткад үйлчилгээ нь зогсоогүй хэд хэдэн галт уул байдаг ба 1956 оны хавар Нэргүй толгой «сэрэв». Гуравдугаар сарын 30-нд энэ галт уулын тогооноос улайссан үнсэн урсгал аймшигт хүчээр шидэгджээ. Тэр өөрийн замд тааралдсан бүхнийг устгав. Галт уулнаас 25—30 километрийн зайд байсан модыг унагаж хугалсан байв. Дэлбэрэлтийн долгио бөмбөрцгөөр тарж, галт уулын үнс нь 45 километрийн өндөрт шидэгдэж байв!

	Г. Горшковын тооцоогоор газрын хөрсний чөлөөт зарим эрчим хүч нь 40000 миллиард киловаттай! тэнцэж байжээ. Байгалийн ийм хүчирхэг үйлдлийг ямар хүч зогсоох буюу ядахдаа сулруулж чадах билээ гэхэд санаанд багтамгүй юм.

	Индонезид галт уулын хүчтэй дэлбэрэлт ховоргүй байдаг ба 1815 оны сүйрлийн талаар өгүүлбэл, Сумбав арал дахь Темборо галт уул орчин тойрондоо хэдэн килограмм жинтэй чулуун бөмбөгийг хэдэн арван километрийн зайд чулууджээ. Хүчтэй дэлбэрэлт нь 1800 километрт хүртэл зайд сонсогдсон байна. Дэлбэрэлтийн цэгээс 500 километрийн зайд байгаа Мадур арал гурван өдрийн турш гүн харанхуй байсан нь дэлхийн бөмбөрцгийн энэ хэсэгт галт уулын үнс ямар нягт байсныг харуулна. Сумбавын олон байшин дэлбэрэлтээс хагарчээ. Дэлбэрэлтийн цэгээс 460 километрт байгаа Суматрын өмнөд эргийн Мукомукод их бууны дууг санагдуулсан дуу сонсогдож байв. Темборо галт уулын шуугиан нь Ява даяар, мөн Целебес, Бага Зондын арлууд, Молуккийн арлуудад шинэ Гвиней хүртэл, Суматрын ихэнх хэсэг, Австралийн баруун хойд эрэг орчмоор сонсогджээ. Бүтэн өдрийн турш дуу нь сонсогдон газар хөдөлсөн байна. Хайлмаг лаав нь агаарыг халааж атмосферийн ердийн тэнцвэрийг алдагдуулжээ. Газрын доорх дуу хамгийн хүчтэй болсон төр өдөр Индонезийн баруун хэсэгт, Темборо орчмын районд хар салхи хөдөлж замдаа тохиолдсон бүхнийг сүйтгэжээ.

	Индонез дэх өөр нэгэн газрын доорх сүйрлийн талаар ярихгүй байж болохгүй. Суматр, Явын хооронд жижигхэн Кракатау арал дээр мөн ийм нэртэй галт уул үйлчилгээгүй байсаар байв. 1883 оны хавар энэ галт уул «сэрэв». Хэдэн сарын дотор галт уулнаас маш их хэмжээний үнс чулуу хаягдсанаар арал нь бараг хоёр дахин томорсон байв. Дараа нь Кракатау 8-р сарын нэгэн өдөр дэлбэрчээ. Кракатаугаас 200—300 километрийн зайд байдаг Ява арлын барилгын цонхны шил унаж байв. Үнс чулуу уг уулын тогооноос маш өндөрт шидэгдэж байжээ. Арлын зөвхөн гуравны нэг нь бүтэн үлджээ. Уул байсан газарт гүн хонхор бий болж усаар дүүрчээ.

	Наймдугаар сарын 27-нд болсон Кракатау арлын хүчтэй дэлбэрэлтээс тэнгист шуурга болов. 30 метр хүртэл өндөртэй хүчирхэг давлагаа эргийн зүгт чиглэн Ява арлын эрэг орчмоор байсан хот, тосгон, ой мод, төмөр зам зэргийг аюулт урсгалаараа устгасан байна. Бүх юм харанхуйд живэв. Галт уулын үнстэй бороо, газрын доорх дэлбэрэлт, шуурга, тэнгисийн давлагаа үргэлжилсээр Суматр, Явын эрэг мэдэгдэхийн аргагүй болов. Долгион хүрсэн газар бүрд дулаан орны элбэг ургамал ч үгүй болсон байв. Индонезийн баялаг арал нь саарал шавар, галт уулын масс, үндсээрээ унасан мод, эвдэрсэн барилга, хүн амьтны хүүрээр дүүрсэн байв. Албан ёсны мэдээгээр 40 мянган хүний амь үрэгджээ. Кракатаугийн дэлбэрэлтийн дараа үүссэн далайн давлагаа Номхон далайгаар тарж Америк, Африкийн эрэг хүрч Их найдвар хадан хясааг өнгөрч Англи, Францын эрэг хүрсэн байна.

	1973 онд Кракатау дахин сэржээ. Галт уулууд яагаад дэлбэрдэг юм бэ? Шалтгаан нь магмын шинжид л байна. Газрын хөрснөөс гадагш гарч байгаа хайлмал нь өтгөн шингэнээрээ янз бүр байдаг. Заримдаа лаав нь шингэн металл мэт, зарим үед хайлмаг зуурмаг шиг ч байдаг. Энэ нь магмын бодисын химийн бүтцээс хамаарна. Хайлмаг нь хэдий өтгөн бол түүнд агуулагдсан хий нь гадагш ялгаран гарч чадахгүй байсаар түүний даралт нь галт уулын дэлбэрэлт болох болтол хуримтлагддаг байна. Иймэрхүү жишээ нэгийг дурдъя. Карибийн тэнгис дэх Мартиник арал дээр усан замын жижигхэн хот Сен-Пьер байдаг. Энэ хотын оршин суугчид 50 жилийн туршид зэрэгцээ орших Мон-Пеле галт уулнаас утаа гарч байдгийг онц түгшүүрлэхгүйгээр ажиглацгаадаг байжээ. Энэ уулын 1851 оны нэг их хүчтэй бус дэлбэрэлтийн талаар олонх оршин суугчид мартсан байлаа. Бүгдээрээ «өөрийн галт ууланд» дассан байв. Амралтын өдрөөр ууландаа гарч тогооны амсар орчмоор нь ч зугаалцгаадаг байв. Гэнэт эмгэнэлт явдал ирэв. 1902 оны хавраас галт уулнаас утаа гарах нь хүчтэй болсон нь мэдэгдэх болов. Утаан үүл өтгөрч харанхуйлж байв. Хааяа хааяа газрын доорх түлхэлтийн битүү дуу сонсогдож байлаа. Газрын доорх түлхэлт хүчтэй болсоор, уулын тогооны амсар дээгүүрх утаа нэмэгдсээр байв.

	Аюулыг амьтад мэдэрчээ. Могойнууд уулнаас бууж, нүүдлийн шувууд галт уулнаас зайлан одох болов. Тэнгис тайван байхад гүн давлагаа үүсэж, гэнэт ус дулаан болсон тохиолдлыг далайчид ажиглажээ.

	Хагалсан талбай, сууринуудаар өтгөн үнс унах болж эцэст нь хотыг дарж эхлэв. Мөн оны тавдугаар сард халуун шаврын урсгал фермийг дарж 24 хүн амь үрэгдэв. Байдал хүнд болов. Энэ үед хотын удирдлага удахгүй болох сонгуульд их анхаарч сонгуулийн өдөр хүртэл нэг ч сонгогч хотоос гарахыг хоригложээ. Хүмүүсийг тайтгаруулсан зарлал гаргажээ. Гурван өдрийн дараа эмгэнэлт явдал болов. Галт уулын тогооноос царцсан лаавын хэмхэрсэн хэсэг, үнс, элс, хий зэргээс бүрдсэн хайлмаг массын урсгал гарч дээш оргилолгүйгээр газрын уруу ер бусын хурдтай урсаж замдаа тааралдсан бүхнийг шатааж, эвдэж байв. Сен-Пьер хот, түүний 28 мянган суугчид хэдхэн минутын дотор сүйрэв. Хайлмаг лаавыг хөөн урсгагч хүчтэй агаар зогсоолд байсан усан онгоцоор зугтан амь гарахаар завдагсдыг бүгдийг тэнгист чулуудав. Хотын бүх оршин суугчдаас ховор тохиолдлоор шоронд сууж байсан ганц хөгшин негр л амьд үлджээ. Түүнийг галт салхинаас зузаан хана аварчээ.

	Дэлбэрэлтийн дараа галт уулын тогоо маш өтгөн, хагас царцанги лааваар дүүрч эхлэв. Тэр нь аажим, гурван долоо хоногийн хугацаанд дүүрсээр эцэст нь тогооны амсар дээгүүр улайссан чулуун аварга том, хагас километр өндөртэй багана бий болох хүртэл үргэлжлэв. Хэсэг хугацаа өнгөрч бороо, салхины үйлчлэлээр дээрх багана аажимдаа замхарчээ.

	Мон-Пелегийн дэлбэрэлтийг галт уулын судлаачид галт уулын дэлбэрэлтийн пелейн маяг гэдэг онцгой үзэгдэлд хамруулдаг байна. Түүний онцлог нь маш өндөр температурын хийн үүлээр бүрхэгдсэн, дэлбэрэлтийн хүчинд эвдэгдэн хуваагдсан лаавын хэсгүүдээс бүрдсэн улайсаж халсан үүл бий болдог явдал юм. Үүнийг бий болгогч хатуу хэсгүүдийн завсарт хий маягийн бүрхэвч (пленка) тогтсон нь үүлийг маш хөдөлгөөнтэй болгодог байна.

	Галт уулын ертөнц нь маш олон янз ба олон зүйлийн нууц таавар хадгалсаар байна. Төв Америкт Сальвадорын эрэгт Ицалко галт уул бий. Найман минут бүрд түүний гүнээс нүргээн сонсогдон тогоон дээгүүр нь 300 метр хүртэл өндөртэй утаан багана бий болж байдаг. Үүний ийм тогтмол байдал 200 гаруй жил ажиглагдаж байгаа юм. Энэ галт уул далайчдад чиг зүгийг заагч болдог ажээ. Ицалкогийн дэлбэрэлт харанхуй шөнө бол 100-аад километрийн тэртээгээс харагддаг байна.

	Болгар дахь галт уул маш их сонирхолтой юм. Зарим голын хөндийд тэгшхэн газарт олон жижиг галт уул бий. Тэд ихэнхдээ дугуй хэлбэртэй 25 сантиметрээс 10 метр хүртэл диаметртэй. Болгарын галт уулууд ургамлаар хучигдсан өтгөн шавраар дүүрсэн байдаг. Эдгээр нь ялангуяа Априлово тосгонд нэн их. Тэнд ийм галт уул хашаан дотор ч байдаг.

	Усан доорх галт уул... ийм зураглалыг бодоод үз. Далай хязгааргүй уудам нам тайван байна. Гэнэт уснаас утаан хар багана олгойдно. Тэр нь маш өндөрт цойлох ба зарим үед стратосферийн доод заагт ч хүрдэг байна. Эргэн тойрон ширүүн салхи салхилж тэнгэр дуугарч агаар мандалд цахилгааны хурц гэрэл бий болж харанхуйг гийгүүлнэ. Үүний дараа та шинэ арал бий болсны гэрч болох болно. Тэр нь эхлээд утаа баагиулагч царцсан лаавын жижиг хэсэг л байна. Харин цаг, өдөр өнгөрөх тутам түүн рүү завиар очиж эрэг дээр нь гарч болох болдог. Ийм маягаар арал бий болохыг 1963 онд загас агнуурын «Ислейфур» онгоцны далайчид үзжээ. Тэд Исландийн өмнөд эрэгт байжээ. Хэдэн өдрийн туршид маш их утаан үүлний дунд юу болж байгааг зөвхөн тааж л болох байв. Дараа нь радарын тусламжтайгаар далайд шинэ арал бий болсныг тодорхойлж чадав. Гурав хоногийн дараа тэр нь 10 метр өндөр, хэдэн зуун метр урттай болсон байв. Арван өдөр өнгөрсний дараа арлын талбай 0,6 ам дөрвөлжин километр, өндөр нь 100 метр болжээ.

	Усан доорх галт уулын дэлбэрэлтээс арал үүсэж байгаа нь

	 

	Гэвч шинээр бий болсон аралд ойртох нь аюултай байв. Агаарт галт уулын бөмбөг байнга шидэгдсээр. Аажимдаа номхров. Хоёр жил өнгөрөхөд арал томорсоор, усны доорх галт уул үйлчилсээр байв. Арлыг Сурсеп гэж нэрлэв. Сурсеп аралд эрдэмтэд, аялагчид очив. Ийм арлуудын хувь заяа харилцан адилгүй. Ингэж үүссэн арлууд заримдаа усны долгионд амархан эвдэрдэг. Үгүй бол галт уул их лаав хаялж шинэ арал нь дэлбэрэлт болох бүрд томорсоор усан дунд том чулуун гадарга бий болох ч явдал тохиолддог.

	Алеутскийн арлуудын хүрээнд 1796 онд бий болсон Иоанна Богослава арлын түүх сонирхолтой юм. Умнак арлаас холгүй тавдугаар сарын эхний өдрүүдэд том утаан багана бий болов. Хөрш арлуудад газар хөдлөлт болж газрын доорх нүргээн сонсогдож байв. Аажимдаа багавтар галт уул бий болж нурам хаях болов. Сарын хугацаанд тэр нь өдөр бүр их болсоор. Цаашдаа дэлбэрэлтийн хүч суларсан ч утаа гарч, чулуу хаялсаар арал томорсоор байлаа. Найман жил өнгөрсөн ч тэр арал дээр гарч болохооргүй халуун байсаар байв. Дэлбэрэлт үргэлжилсээр байсан боловч шинэ арал 1806 онд эргэн тойрноороо дөрөв, 1819 онд долоон километр урттай болов. 1823 оноос дэлбэрэлт багасаж арлын хэмжээ жижигрэх болов. 1832 онд уг арал эргэн тойрноороо дахин дөрвөн километр урттай болов. Түүний нуралт үргэлжилсээр байв. 1883 оны ес, аравдугаар сард Августина аралд дэлбэрэлт болох үеэр түүний зэрэгцээ газрын шинэ хэсэг бий болж Иониа Богослова аралтай нарийн хоолойгоор нийлэх болов. Хэдийгээр нурж байсан ч гэсэн Иоанна Богослова арлын өндөр урьдахын адил үлдэж 100 метр хүрч байв. 1890 оны хоёрдугаар сард түүний орчинд шинэ дэлбэрэлт болж ойровтор бас гурван арал бий болов... 

	Яг ийм маягаар Гавайн арлууд бий болжээ. Тэдгээр нь галт уулын гаралтай. Гэвч энд газрын доорх үйлчилгээ маш дээр үед болсон байна. Манай зууны үед Гавайд Мауна-Лоа ба Килауэа мэт сонин галт уулууд бий. Кракатау буюу Мон-Пеле маягийн галт уулнуудаас тэдгээрийн лаав нь маш халуун, ус мэт шингэн байдгаараа ялгаатай юм. Эдгээрийн лаав нь дэлбэрэхгүйгээр хийн маягаар тогооноосоо цацагдан галт оргилуур үүсгэдэг байна.

	XIX зууны эхнээс гавайн галт уулууд эрдэмтдийн анхаарлыг татаж, 1912 оноос тэнд газар хөдлөлтийн ажиглалт явуулж байна.

	... Килауэа-ийн тогоо нь шингэн лааваар дүүрсэн их том аяга мэт. Агаараас уг лаавын дээгүүр үзэгддэг бүх биес чичрэн хэлбэлзэж үзэгддэг. Үе үе ялгаран гарах хийгээр хайлмаг улаан лаавыг дээш цацаж байдаг. Ямар нэгэн зэрлэг амьтны дуу мэт онцгой шуугиан сонсогддог. Цаг хугацаа өнгөрөх тутам лаав нь буцлан, дуслуудаа цацсаар жинхэнэ галт оргилуур болно.

	Энд шөнөөр үлгэрийн гоёмсог зураг бий болдог. Галт тэнгисийн гадаргуу дээр хурц гэрэлтэгч хугарсан шулуун хэлбэртэй хөдөлгөөний цавын хэлхээ үүснэ. Энэ нь гэнэтийн авалцаагүй өөрийн хэлбэр, байрлалыг аажим сольж байдаг. Цаваас хурц очнууд үсэрч түргэн царцаж буй лаавын урсгалд уусан алга болох ба энэ нь бүх гадаргаас нь оч үсэрч буй мэт болно. Хааяа нүд сохлом хурц лаавын оргилуур ч гарна. Тэдгээрийн чимээ нь далайн давлагаа эрэгт цохихыг санагдуулам адил байдаг. Оргилуурын эрчимтэй ажиллагааны дараа тогоон дахь лаавын түвшин доошилно. Бороо орж эхлэх үед галт уул нь өтгөн үүлэнд шумбана. Галт уулын ердийн байдал нь ийм л байдаг. Хааяа галт нуурын түвшин өргөгдөж лааваа асгана.

	Мауна-Лоагийн дэлбэрэлт өөрийн онцлог сонинтой. Энэ галт уулын тогооноос дөжрөм нүргээнтэйгээр лаавын цагаан болтлоо улайссан их галт оргилууд урсана. Энэ нь олон зуун метр өндөрт хөөрдөг. Түүний орчинд ихэнхдээ хуй салхи үүсдэг байна. Лаав нь доош уулын голын урсгал мэт тэмүүлэн урсана.

	Галт уулын дэлбэрэлтийн өөр нэг онцлог гэвэл тийм уул нь гадаад байдлаараа «жинхэнэ» магма бүхий галт уултай төстэй боловч гагцхүү хэмжээгээрээ бага байдаг. Эдгээрийн дотор хөндлөн огтлолоороо 400—500 метр хүрдэг тогоотой галт уулууд ч бий. Ийм галт уулууд Азербайжанд олон.

	... Малчид эрт сөнөсөн галт уулсын тогоонд хонуулахаар хонин сүргээ туун оруулдаг. Энд сүргээ усалж болохоос гадна хүйтэн салхи ба өлөн чононоос хамгаалан нөмөрлөж болдог. Гэнэт шөнийн тайван байдлыг алдагдуулав. Аймшигт нүргээнтэйгээр газар хагарч их дөл уулын бүх тогоог бүрхэв. Дараа нь газрын гүнээс хар шаврын хүчтэй урсгал урсаж гарав. Энэ агшинд хүрхрэн шуугигч галт уул нь аймшигт төрхтэй болов.

	Галт уулын дэлбэрэлтийн үед тэнд байсан бүх малчид 2 мянга гаруй хонь цөм үхжээ.

	Энэ явдал 1902 онд Бакугийн ойролцоо байдаг Боздаг-Гездекийн шаварт галт уулын дэлбэрэлтийн үед болжээ.

	Каспийд усны доорх шаварт галт уулын дэлбэрэлт болох нь олон. 1953 оны хоёрдугаар сарын 25-ны шөнө энд тэнгисийн эргээс 4 орчим километр зайд, Апшероны хойгийн зүүн хойд эрэгт байдаг Бузовнинын толгод хүчтэй дэлбэрэв. Усны доорх шаварт галт уул 70 орчим метр урттай арал үүсгэв. Түүний хаялсан зүйл барагцаалбал 60—70 тонн хүрчээ. Үүнийг 10 орчим өдрийн дараа гэхэд тэнгисийн долгион угаан арчсан байна.

	Шаварт галт уул олон талаараа байгалийн таавар хэвээр үлдсээр байна. Гэвч тэдний нефть ба хийн нөөцтэй газартай нягт холбоотой болохыг хөдөлшгүйгээр тогтоожээ. Тэгэхээр энэ нь ийм нөөцийн маш гүн ухагдсан байгалийн цооног болох нь ээ. Шаварт галт уулыг усаар тэтгэгч үндэс нь агаар мандлын гаралтай ус юм. Ийм ус нь галт уулын хөрсөнд олон тооны ан цаваар дамжин ордог байна.

	Шаварт галт уулын дэлбэрэлт нь орчин үеийн өрөмдлөгийн техникийн хүрэхээргүй гүнд байгаа нефть, хийн ордыг илрүүлэхэд тусалдаг.

	Галт уулын шинж, бүтэц хувирамтгай. Тэдгээрийн хүчтэй үйлчилгээ тайван байдлаар солигдоно. Ширүүн авиртай галт уул олон арван жилээр, заримдаа зуунаар ч номхрох нь цөөнгүй. Бас галаар амьсгалдаг уулууд гэнэт сэрж газрын доорх хүчний үйлчлэлээр хөдөлгөөнд ордог ч бий. Манай тооллын 79 онд Везувийд ийм л явдал болсон байна. Орчин үед ч тийм үзэгдэл байсаар байна. Жишээ нь 1952 онд галт уул олонтой Курилийн арлуудын нэгэнд байдаг сөнөсөн гэж тооцож байсан Краницины галт уул гэнэт сэргэж эхэлсэн юм.

	Дэлхий ертөнцөд сөнөсөн галт уул элбэг тохиолдоно. Эльбрус, Казбек, Арарат бүгд л сөнөсөн галт уул юу. Эндхийн лаавын царцсан урсгал энд дээр үед хүчтэй дэлбэрэлт болсныг гэрчилнэ. Урал, Алтай, Франц, Герман, Унгарт ийм уулууд байдаг. Дээр үед сөнөсөн галт уулуудыг мэргэжилтнүүд илрүүлсээр байна. Тэдгээрийн оронд зарим үед жижиг толгод бий болох явдал ч байна. Тэгэхдээ л дээр үед, сая жилийн өмнө галаар амьсгалдаг уул байсныг, болсон дэлбэрэлтийн ул мөр хөдөлшгүйгээр хэлж өгч байна. Ийм газарт янз бүрийн металлын баялаг орд илрэгдэх нь ховор тохиолдол биш юм. Энэ нь тухайн үедээ газрын гадарга дээр гарахаар тэмүүлж байгаад царцсан магмын үлдцээс тогтсон байдаг. Ийм учраас эрдэмтэд дээр үеийн галт уулыг нарийн судалж, ашигт малтмалын орд бий болоход тэдний ямар үүрэгтэйг тайлбарлахаар ажиллацгааж байдаг.

	Галт уулын намтар ийм л юм. Тэдгээрээс олон нь сая жил болжээ. Гэвч өөрийн үеийг дөнгөж эхэлж байгаа уул ч байна.

	1759 оны зун Мексикийн нэг хөндийн районд гэнэт газрын доорх галт уул үйлчилж эхлэв. Олон өдрийн турш газрын доороос тасралтгүй нүргээн сонсогдон хүчтэй доргилт мэдэгдэж байв. Есдүгээр сарын сүүлчээр тэгшхэн хөндий гэнэт овойж, газарт гүн хавцал бий болон хүчтэй дэлбэрэлт эхлэв. Богино хугацаанд газрын гүнээс гадаргуу дээр их хэмжээний чулуу, элс, үнс, шавар, лаав зэргийг хаялжээ. Ингэж шинэ галт уул бий болов. Түүнийг Хорулло гэж нэрлэжээ.

	1943 оны хоёрдугаар сарын 20-нд Мексикийн Парикутин тосгоны тарnачин ойд ажиллаж байв. Түүнд хийжүүлсэн устай шилний бөглөөг онгойлгохтой төстэй дуу гэнэт сонсогдож түүний хөлийн дэргэд хэсэг газар хоёр метр орчим өндөрт ойв. Газарт бага зэрэг гав бий болж түүнээс хүхрийн үнэртэй утаа гарах болов. Тариачин эр яах учраа ололгүйгээр газрын гавыг шороогоор дарахыг оролдсон ч гав нь хэмжээний хувьд түргэн том болж байв. Тэр бээр айхдаа ферм рүүгээ гүйв. Ойд морио мартсанаа санаж замаасаа буцаж ирэхэд нь өтгөн хар утаан багана тэнгэр өөд цойлж байв.

	Түүнийг тосгондоо ирэхэд нь тосгонд хэдэн хэсэгт газар хагарсан байв. Дараа нь дэлбэрэлт болсон газарт хүмүүс ирэхэд тэнд (ёроолд нь лаав буцалсан том тогоо бий болсон байжээ. Дараагийн өдөр нь тэнд 10 метр өндөртэй шовгороос утаа баагьж байв. Түүний өндөр гурван өдрийн дараа 60 метрт хүрэв. Парикутин гэж нэрлэсэн энэ галт ууланд дэлбэрэлт үргэлжилсээр дахин дахин дэлбэрэх болгондоо их хэмжээний үнсэн масс агаарт цацаж байлаа. Тэр нь 500 километрийн зайд ч тааралдаж байсан. Зарим газарт үнсэн давхаргын зузаан 150 метрт хүрчээ. Удалгүй Парикутин уул Сан-Хуан хотхоныг үнсээрээ дүүргэв. 1952 оны гуравдугаар сард түүний үйлчилгээ нь эхэлсэнтэйгээ адил гэнэт зогсов.

	Зөвлөлт оронд Камчатко-Курилийн районыг галт уулын хязгаар гэж нэрлэдэг. Энд дэлхийн бөмбөрцгийн үйлчилгээтэй галт уулын аравны нэг болох 67 галт уул бий. Зөвлөлтийн галт уулын шинжээчид тэнд хэдэн арван жил ажилласаар байна.

	Тэд Камчатко-Курилийн галт уулуудын дэлбэрэлтийн хэлбэр маяг болон галт уулын бүтээгдэхүүн ашигт малтмал, барилгын материалыг улс ардын аж ахуйд хэрэглэх боломжийг судалж байна. Галт уулын дэлбэрэлт, тэдгээрийн онцлог ба хуулийг судалснаар байгалийн энэ аймшигт үзэгдлийг олон тохиолдолд эрдэмтэд урьдчилан мэдэх болж байна. Дэлбэрэлтийн өмнө газрын хөрсөн доор магмууд хөдөлж эхлэхэд хөрс доргиж, түүний хэвгий нь өөрчлөгддөг. Үүнийг сейсмограф (газар хөдлөлтийн зураглал авагч) ба хэвгийг хэмжигч (наклономер)-ээс хялбархан тодорхойлж болно. Мөн бусад багажаар газрын доорх содон дууг сонсож галт уулын дэлбэрэлтийг урьдчилан мэдэж байна.

	... Галт уулын ойролцоо байрлуулсан станц газрын хөрснөөс анхны дохиог бичив. Тэгээд хоногт 2—3 удаа сейсмографт шинэ түлхэлт тэмдэглэгдэн тэдгээрийн эрчим хүч яаж өсөж байгааг тодорхойлдог. Энэ үйлдэл улам түргэн явагдаж байна. Галт уул судлаачдын бичлэгийг үндэслэн дэлбэрэлт болох хугацааг тодорхойлдог. Энэ хугацааг 7—8 хоногийн өмнө 2—3 өдрөөс илүүгүй зөрүүтэйгээр тодорхойлох ёстой болно.

	Галт уулын амсраар ялгаран гарч байгаа хийн бүрэлдэхүүнийг судалж тэр нь дэлбэрэлтийн өмнө өөрчлөгддөг болохыг эрдэмтэд тогтоов. Бас хийн температур нэмэгддэг нь хэтийн байдлыг тодорхойлоход тус болдог.

	Галт уул удахгүй үйлчилж эхлэх талаар өөр шинж тэмдгүүд илэрдэг. 1964 оны арван нэгдүгээр сард манай эрдэмтэд Шевелучийн дэлбэрэлтийг амжилттай урьдчилан мэдсэн билээ. Энэ уулын орчимд юу болсныг «Известия» сонины сурвалжлагч Е. Сидорцев ярихдаа: 

	 

	«Шевелучийн дэлбэрэлт нь галт уул судлаачдын хувьд гэнэтийн зүйл байгаагүй. Геологи - минералогийн ухааны дэд эрдэмтэн П. Токарев бүр дөрөвдүгээр сард, олон жил нойрссон галт уул дөнгөж сэрж байхад нь «Шевелуч арван нэгдүгээр сард дэлбэрнэ» гэж урьдчилан хэлж байсан юм.

	Царцсан лаавын урсгалын хэлэн дэх найман метрийн уурхайд байрлагдсан галт уулын судлалын Ключевск станцын сейсмограф газрын амьсгалыг тод чагнаж байв. Аль нэгэн галт уулын үл мэдэг хөдөлгөөнийг ч цахилгаан дохио гэрэл зургийн цаасан дээр хурц оргилоор тэмдэглэн зурж байв.

	Тэр шөнө Шевелуч тайван байв. Гурван километрийн хэмжээний аварга том уул чичиргээ, дайвалзалд автсан мэт байв. Галт уул таван цаг хагаст «ажиллаж эхлэв». Аянгын хайлмал тэнгэрт цойлж түүнийг улаан болтол халаав. Дараа нь гүн улаан өнгө үзэгдэж галт уулын дээгүүр цахилгаан жирэлзэв. Энэ нь хатуу ширүүн, бүхнийг эзэмдэгч үзэгдэл байв. Агуу том үнсэн үүл тэнгэрт 12 километрт шидэгдсэн нь цахилгаанжилтын дуусашгүй сав мэт санагдаж байлаа. Уул тэдгээрийг тогтоохгүйгээр сэгсчих нь тугалганыхаа хүндийг хөнгөвчлөх гэсэн мэт байв.

	Галт уулын судлалын институтийн хэсэг эрдэмтдийн хамт бид Ключид дэлбэрэлт болсны дараа өдөр нь очив. Эндээс экспедиц геологи - минералогийн ухааны дэд эрдэмтэн Игорь Иванович Гущенкогийн удирдлагын доор дэлбэрэлт болсон районд Шевелучид нисдэг тэргээр очиж буух ёстой байлаа.

	Дэлбэрэлтэд шархтсан галт уул үе үе хүнд амьсгалж зангирсан өтгөн цагаан утаа олгойдуулан тэр нь уулын дээгүүр бүрхэн буй хөх үүлэнд замхарч байв. Галт уулын станцаас стерео яндан дурангаар утаагаар дүүрсэн тогоо, шаварт урсгалын том саарал давхарга дээгүүр хийн мушгирсан хөврөлтийг сайн ажиглаж болох байв. Тогооноос хэдэн километрийн зайд урсгал дээр галт уулын хоолойгоор шидэгдсэн чулуун «бөмбөг» харагдаж байв.

	Галт уул судлаачид ажилласаар өдөр өнгөрөөв. Тэд багаж хэрэгсэл хүнсээ битүү боов. Галт ууланд хаа ч мод, бут байсангүй, хүйтэн дөчин градус хүрч байв. Хүмүүс 3―4 долоо хоног ажиллах болов... 

	Үнсэн үүл салхины эсэргүүцлийг дийлэхгүй болж Шевелучээс салан Усть-Камчатск руу шилжих болов. Уг үүл замдаа өдрийг харанхуй болгон цасан дээр дөрвөн километр өргөнтэй тоосон хар тууз үлдээж байлаа. Удалгүй зуу гаруй километрийг туулж Усть-Камчатскад очив. Районы төвийг гүн харанхуй нөмрөв. Хүмүүс тэмтрэн явж байлаа. Гэтэл аянга! Хэрэв Ключид аянга галт уул дээгүүр гялалзаж байсан бол энд галт могой яг нүдний өмнө мэт ер бусын байв.

	Усть-Камчатскт аянга нижигнэн, салхи үүлийг цааш Командор луу туув. Хэдэн цагийн дараа «манай хамгийн алсын арлуудад» гэгээн өдөр дунд шөнө болов.

	Дараачийн өдөр нь бид яаж ийгээд нисдэг тэргээр галт уулыг тойрон нислэг хийв. Энэ маань дэлбэрэлтийн зургийг гүйцээн зурах боломж олгосон юм. Шевелуч, бидний урьдчилсан, үнэндээ тоймлосон тооцоогоор, 1—2 километр куб үнс, лаав, шороог агаарт цацжээ. Энэ их ажлыг гүйцэтгэхэд дунд хэмжээний атомын 20 бөмбөгийг нэгэн зэрэг дэлбэлэх шаардлагатай юм. Дэлбэрэлт уулын оройгоос зургаан зуун метрийн зайд болжээ. Тогоо нь төдий гүн биш ч гэсэн диаметр нь Камчатскд түүнтэй зүйрлэх аргагүй, бүтэн хагас километр орчим байв.

	Эрдэмтэд галт уулыг нисдэг тэрэгнээс судлах боломжийг цаг агаар олгосонгүй. Галт уул руу анхны отряд явган явав. Энэ нь замгүй газраар далан километр явах, бүсэлхий хүрсэн цас, хэдэн арван гол горхи туулан гатлах байв. Тогооноос юүлэгдсэн шаврын халуун урсгал эргэн тойрондоо зуун километрт цасыг хайлуулжээ.

	Анхны дэлбэрэлтийн үед тогооноос арван километрийн зайд агаарын даралт хагас атмосфер хүрч байв. Хэрэв санамсаргүйгээр хүн энэ хүрээнд байсан бол бөмбөрийн бүрхүүл болох байсан биз».

	 

	Галт уул, тэдгээрийг судлагч хүмүүс ингэж л байдаг. Газрын доорх хаанчлалын үл үзэгдэгч хүчний өмнө сөгдөн, тахин шүтэхийн оронд XX зууны хүн мэдлэг, орчин үеийн техникээр зэвсэглэн байгалийн нууц руу буцалтгүйгээр нэвтрэн орж аймшигт үзэгдлийн механизмыг зөвхөн мэдээд зогсохгүй гол нь тэдгээрийг урьдчилан мэддэг болж чадахаар ажиллаж байна. Тэгэхдээ зөвхөн урьдчилан мэдээд зогсохгүй газрын доорх хүчийг хүн төрөлхтний сайн сайхны төлөө үйлчлэх болгон хувиргах зорилттой юм.

	... Агнуурын тэнгисийн эргээс гучин километрт Кошелев ба Камбалийн довын ойр Паужетк голын дэргэд орчин үеийн жижиг тосгон бий болов. Энд ЗХУ-д анхны үйлдвэр - туршилтын геотермаль цахилгаан станцыг 3,5 мянган киловатт чадалтайгаар газрын доорх тэжээлийн халуун үүсгүүрийн баазад тулгуурлан байгуулсан юм. Галт уулын эрчим хүч анх удаа турбиний хүрдийг эргүүлж эхлэв.

	Энэ тосгоныхон одоо газрын доорх дулааныг өөр хэрэгцээндээ ч ашиглаж байна. Камчатскт геотермаль тэжээлийн үүсгүүрийг ашиглан суурин газрыг дулаанжуулах ажил ид өрнөж байна. Удалгүй Усть-Камчатскт галт уулын халуун усыг өргөн хэрэглэх болно. Анавгаевын буга үржүүлгийн аж ахуйд ийм үүсгүүрийг зөвхөн гэр байшин халаагаад зогсохгүй мөн сургууль, үйлдвэрийн барилгууд, ногооны хүлэмжийг ч дулаацуулж байна.

	 

	Наймдугаар сард сэрэмжтэй бай!

	Салхи. Ер нь түүнд гайхмаар, ер бусын нууцгай юм огт байхгүй мэт. Гэвч та бүхэн өөрсдөө тунгаан бодоцгоо доо. Япон ардын аман зохиолын гол нэгэн дүрийг шуурган бурхан эзэлдэг. Түүнийг догширсон давлагаа гүн харанхуй дунд огторгуйд хөвөн яваа аймшигт лууны дүрээр дүрсэлдэг. Тэр нь эвдэн сүйрүүлж болох юмаа ганц нүдээрээ эрж байдаг. Энэхүү хий санааны дүрд хачин сонирхолтой ч гэсэн үнэн бодит зүйлс байгаа юм. Номхон далайн сав газруудын орнууд үхэл хөнөөл, эвдрэл сүйрлийг өөртөө агуулсан манай гарагийн аймшигт догшин салхинуудтай танил билээ. Энэ нь юуны өмнө ширүүн догшин бөгөөд олон талаараа нууц (халуун орны циклонууд) юм. Сонирхолтой нь жинхэнэ бодит байдалд шуурганд өвөрмөц шинжтэй «нүд» байдаг. Дулаан тэнгисүүдийн шуурган салхийг янз бүрээр нэрлэдэг. Азийн эргүүдээр түүнийг тайфун, Австралийн эргээр вилли - вилли гэдэг. Гэвч шинж чанараараа тэдгээр нь маш бага ялгаатай байдаг. Халуун орны шуурганы ирэх нь галзуурсан салхины анхны амьсгал довтлон ирэхээс олон цагийн өмнө мэдэгддэг. Тэнгисийн алс тэртээ хаанаас ч юм ёолон гинших, хүүхдийн уйлахыг санагдуулам дуу чимээ сонсогдоно. Тэнгисийг ер бусын өнгөтэй үүлс бүрхэн, бүгчим болно. Араатан амьтад, шувууд сандралд орно. Ан амьтад нүхэндээ нуугдацгаана, шувууд үүрэндээ хоргодоцгоох буюу айн сандарснаа илэрхийлэн хашхиралдан нэг байрнаас нөгөөд нисэцгээнэ. Байгаль ертөнц тэсрэлтийн өмнө нам гүм болов. Энэ үеийг Английн зохиолч Жозеф Конрад маш чадамгай дүрслэн бичжээ. 

	 

	«Жаргаж байгаа нар жижигхэн тойрогтой хүрэн өнгийн хавтгай дугуй болж ямар ч гэрэл гэгээ үл цацруулна. Энэ өглөөнөөс хойш сая жилүүд өнгөрсөн ертөнцийн мөхөл ойртсон мэт. Хойд зүгээс шавааралдан бөөгнөрсөн хар хүрэн өнгийн үүлс гарч усан онгоцны замд мэдэгдэхүйц саад болон тэнгис дээр маш намхан хөдөлгөөнгүй суув. Усан онгоц, түүнийг угтан үхэл рүү хөөгдөн буй ядарч туйлдсан амьтан мэт давалгаанд дайвалзан умбан явна. Зэсийн өнгөт бүрий гэгээ аажмаар унтарч, гүн харанхуй болж хэлбэлзэн байх бөөн хэсэг том одод толгой дээгүүр тархав. Тэдгээр нь газарт маш ойрхон байгаа мэт санагдах бөгөөд хэн нэгэн тэднийг үлээж байгаа юм шиг ёлтгонон гэрэлтэнэ. Хүч султай цахилгаан чичгэнэн цахилах нь шалных нь оронд хөөсөрсөн давлагаа бөөгнөрсөн тэнгисийн нууцт агуйд ассан мэт гялсхийн өнгөрөх аймшигт хурамд, тэрээр маш намхан суусан үүлсийн уранхай үзүүрүүд, хажуулдан налсан усан онгоц, түүн дээрх хүмүүсийн хар дүрсүүд, тэдгээр нь хүзүүгээ сунган мөргөлдөх гэж байх үедээ чулуужсан мэт зогсоцгооно. Энэ нь гэнэт дэлбэртлээ уурлах мэт огцом түргэн юм. Усан онгоцыг асар том далайн агаарт хөөрсөн юм шиг давлагаанууд бүрхэж, тойрон байгаа бүх юмс тэсрэн дэлбэрч, түүнийг үндэс сууриар нь доргиох мэт санагдуулна. Ганцхан хормын дотор хүмүүс бие биеэ алдацгаана. 

	 

	Салхины салгах хүч тийм их байдаг. Газар хөдлөлт, гулгалт ба нуралт нь хүмүүсийг огт мэдээгүй санамсаргүй байхад нь хүрч ирдэг. Харин догшин эмгэнэлт шуурга нь хүнийг хувийн дайсан мэт довтлон, үе мөчийг нь мушгиж салгахыг эрмэлзэн, тархи мэдрэлийг нь дайрч, сэтгэл санааг нь эзлэн булаахыг тэмүүлдэг. Шуурган салхины хүч хэр байдгийг хүснэгтээс (хэмжилтээс) үзэж болно.

	Халуун орны шуурганы хүчийг ойлгохын тулд 50—60 м/сек хурдтай шуурган салхи 1 м2 талбай бүрд 200 кг-аас хүчтэйгээр дардаг гэдгийг санахад болох юм. Ийм салхи том усан онгоцнуудыг эрэг дээр гаргаж хаях нь цөөнгүй. 60—70 м/сек хурдтай агаарын урсгал нь олон наст моддыг үндсээр нь ховх татах, гол мөрний урсгалыг эсрэг урсгах буюу өвс ургамлыг хуулан авч хаядаг байна. Саяхан шахуу ӨАБНУ-ын нутгаар өнгөрсөн шуурга, өргөнөөрөө 1,5 м эвкалит модыг үндсээр нь ховх татан хол аваачиж хаяжээ. 1954 онд болсон «Газель» шуургаар Гайти арлаас наргилын самар, том дун хясаануудыг АНУ-ын эргүүдэд аваачиж хаясан байна. Энэ нь 1500 гаруй км-ийн зай! Халууны орны циклоны жинхэнэ хүчээ авсан байхад ямар ч юм тэсэхгүй мэт санагдана. Дулаан орнуудад хэвшсэн хөнгөн хэлбэрийн барилга байгууламжийг шуурга цаасан байшин шиг үндэс сууриар нь авч хаядаг. Бэх бат байгууламж болох фабрик заводын барилгууд, утааны яндан ба онгоцны байр ч тэсэж эл салхинд чаддаггүй юм. Хэдэн зуун жилээр ургасан модууд хулс мэт гулзайна. Хамгийн их гай гамшиг хохирлыг салхи биш, харин ус авчирна. Халуун орны шуурга нь газар дэлхий дээгүүр циклоны аадар борооны зурвасаар өнгөрнө. Циклон өнгөрсөн газарт нэг хоногийн дотор жилд унах тунадастай тэмцэх хур унадаг байна. Сэрүүн уур амьсгалт өргөргүүдэд ерийн циклонууд хүртэл маш их аадар оруулдаг. Эргийг эвдлэн шуурах хар салхи далайн усыг түүн рүү туудаг. Салхилахын хамт үер болдог. 1900 онд АНУ-ын өмнөд нутгийг «Флора» шуурга дайрчээ. Байгалийн хүчтэй түрэлтэд Мексикийн булангийн ус эрэг рүү түрэн орж, 5 метрийн өндөр усан хана Галвестон хотыг сүйтгэж таван мянга гаруй хүний амь үрэгджээ. Давлагаа аварга том түншүүр шиг гудамжнуудыг ээлж дараалан сүйтгэж байв. Эвдлэн бусниулж дууссан тэр аймшигт салхи Миссипи мөрний адагт өөрийнхөө хамгийн их хүчинд хүрсэн билээ.

	XX зууны хамгийн сүйрэл бүхий шуурганы нэгэнд 1961 оны Намар догшрон өнгөрсөн «Карла» орно. Тэр нь даатгалын компаниудаас бараг 100 сая шахам долларын зарлага гаргуулжээ. Техас ба Луизиан штатуудын 250 000 гаруй оршин суугчдад мөнгө төлжээ. Хохирлын төлбөр нь даатгалд орсон усан онгоц, газар тариалан ба гэрийн тэжээвэр амьтан оролцуулалгүйгээр зөвхөн салхинд сүйрсэн хөдлөх ба үл хөдлөх хөрөнгийг хамаарсан байна. 

	Шинэ Английн оршин суугчид «Диапа»-г мартаагүй. Догширсон салхи үерийн бүх хамгаалалтыг устган аадар бороо эвдрэл сүйрлийг гүйцээжээ. Намуухан урсгалт жижиг голууд, төмөр ба бетон гүүрнүүд, барилга, фабрикуудыг устгасан хүрхрэн урсах хүчит урсгал болон хувирчээ. Ганцхан хоногт шуурга 200 хүний амь бүрэлгэн, миллиард долларын хохирол учруулжээ. 1972 оны 6-р сард АНУ-ын зүүн штатуудыг «Агнес» шуурга дайрав. Тэр нь эх газар луу Мексикийн булангаас оржээ. Өнгөрсөн газартаа үхэл сүйрэл, эвдрэл үлдээн шинэ Орлеанаас Вашингтон хүрчээ. Түүнийг ихээхэн үер үүсгэсэн аадар бороо дагалдан явжээ. Эвдэрч хэмхэрсэн барилга, зам гүүр, далангууд, үхэж үрэгдэж, эрэмдэг зэрэмдэг болсон хүмүүс... Энэ бүгдийг «Агнес» шуурга өөрийнхөө хойно үлдээжээ. Сонирхолтой нь дэлхийн бөмбөрцгийн хамгийн догшин салхинуудыг эмэгтэй хүний нэрээр «Флора» «Карла» «Диана» «Агнес» гэж нэрлэдэг. Энэ нь тохиолдлын зүйл биш, уламжлал болсон юм. Өнгөрсөн зуунуудад халуун орны шуургатай өргөн уужим далайд тааралдсан хамгийн анх усан онгоцны нэрээр түүнийг нэрлэдэг байжээ. Усан онгоц их төлөв эмэгтэй хүний нэртэй байсан билээ. Гай гамшигт аюулаас зугтан гарсан далайчид дайралдах усан онгоцонд мэдэгдэж, шуургыг нь түүгээрээ нэршдэг байлаа. Одоо хэр нь энэ заншил нь бага зэрэг өөрчлөгдөн хэвээрээ үлджээ. Бөмбөрцгийн хойд хагасын шуурга, тайфун нь мөн л эмэгтэй хүний нэрээр нэрлэгддэг Цаг уурчид жил бүр А—W хүртэл цагаан толгойн дарааллаар ирээдүйн халуун орны циклоны нэрсийн жагсаалтыг гаргаад түүнийхээ дагуу шуурга бүрд ээлжит нэрийг нь өгдөг. Гэхдээ зөвхөн салхилах хурд нь 30 м/сек-ээс дээш гарсан шуурга л нэр авна.

	Эмэгтэй хүний нэртэй догшин салхинууд халуун нарны доор төрж үүсэн хүчээ авдаг байна. Тэдний эх орон нь экваторын хоёр тал руу хойд ба өмнөд өргөргийн 5—8 ба 15—20 градусын бүс дэх далайн өргөн уудам нутаг юм. Зөвхөн энд байгаль, агаар мандал хүчтэй өөрчлөгдөх тааламжтай нөхцөлийг бүрэлдүүлж өгдөг. Шуурга олонтоо үүсдэг тийм газруудыг нэрлэж болно:

	Атлантын далайд Ногоон хошууны арлууд, Атлантын арлуудын район, Энэтхэгийн далайд ихэнхдээ Бенгалийн булан, хааяа Арабын тэнгис, Номхон далайд бол Өмнөд хятадын тэнгис ба Филиппинээс зүүн тийн орших тэнгисийн талбайнуудад тайфун олонтоо ирдэг зочин юм. Халуун орны циклон үүсэж бий болоод баруун баруун хойд зүгт тэмүүлдэг ба дараа нь халуун орны бүсийн ойролцоо зүүн, зүүн хойд зүгт чиглэлээ өөрчилдөг. Шуурга нь эргэх үедээ улам аюултай догширдог. Халуун орны циклон нь бөмбөрцгийн өмнөд хагаст Гебризийн арлууд, Самоагийн арлууд ба Маскарены арлуудын районд гол төлөв үүсдэг. Цаг уурынхны шинэ туслагчид болох хиймэл дагуулууд аюулт циклон олон үүсдэг хойд Америкийн баруун өмнөд эргүүдийг олж тодорхойлсон. 

	Халуун орны циклонуудад үүсэх дуртай сарууд бий. Бөмбөрцгийн хойд хагаст энэ нь 8, 9-р сарууд харин Ямайкт: «6-р сар Эрт байна. 7-р сард Сайн хар. 8-р сард Сэрэмжтэй бай. 9-р сард Мартаж болохгүй. 10-р сард Бүх юм өнгөрсөн» гэж дуулддаг нь тохиолдлын хэрэг биш ээ. Гэхдээ 6-р сар тэр болгон хэтэрхий эрт биш ба 10 сард хэтэрхий өнгөрсөн биш байдгийг хэлэхгүй бол болохгүй. Испанийн колоничлолын үед «Шуурга залах тухай» мөргөлийг Пуэрто-Рикод 8-р сард, Кубад 9-р сард уншдаг байв. Карибын тэнгисийн шуурга хэзээ хаана аюултай байдгийг сүм хийдийнхэн сайн мэддэг байжээ. Яг энд 1780 онд цаг уурын түүхэнд «Агуу их шуурга» гэж нэрлэсэн халуун орны циклон болж өнгөрсөн. Салхи чөлөөт далайд дайралдсан хэд хэдэн дарвуулт усан онгоцнуудыг живүүлээд, Барбадос, Мартиник, Сект-Люсин г. м. бага Антилийн арлууд руу дайран оржээ. Асар том давлагаанууд эрэг рүү цөмрөн оров. Хэд хэдэн хот бүрмөсөн алга болжээ. Салхи тэднийг эвдэн хавтгайлжээ. Мартиникийн төв хот Сен-Пьер (нөгөө л азгүй Сен-Пьер шүү дээ!) асар том давлагаагаар далайд арчигдан орсон байна. Тэр аймшигт өдөр 400 гаруй усан онгоц эрэг орчимд живж бараг 40 мянган хүний амь үрэгджээ. Энэ сүйрлийн хэмжээг Энэтхэг - Пакистаны эргээр хааяа тохиолддог эмгэнэлт явдлуудтай л зөвхөн зүйрлэж болох юм. Энд хамгийн их аюултай нь ус юм. 1876 оны шуурга Бенгалийн буланд байсан бүх усан онгоцыг живүүлжээ. Читтагонг хотод хилэгнэн хүрхэрсэн далай, зангуу дээрээ зогсож байсан бүх усан онгоцыг эрэгт чулууджээ. Асар том давлагаанууд эрэг рүү хөмрөн орж тэр хавийн бүх сууриныг живүүлжээ. Олонх газарт усны гүн нь 5—6 м хүрч байв. Мянга мянган байшин барилга эвдэрчээ. Тэнгисийн үерт гэнэт автагдсан хүмүүс зөвхөн өндөр модон дээр авиран гарч аврагджээ. 250 мянга гаруй хүн усанд үхжээ.

	Зуун жилийн дараа 1970 онд мөн тэр нутгуудаар болж өнгөрсөн халуун орны циклоны учруулсан гай гамшиг нь өнгөрсөн зууныхаас ч давж байв. Бенгалийн булангийн хүн ам шигүүтэй олон тооны арлууд цөм усанд живжээ. Эрэг орчмын олонх газарт усны гүн нь 8—10 м хүрч байв. Олон зуун мянган хүний амь үрэгджээ. Циклонуудын хор хөнөөл нь жил ирэх тутам нэмэгдэж байна. Зөвхөн 1972 онд «Лола», «Мэйми», «Нина», «Рита», «Сьюзен», «Тэсс»... үүсжээ. Байгальд энэ үзэгдэл нь өөрийн эвдэн сүйтгэх цараар тэргүүн байранд ордог. Өнгөрсөн зуунуудад иймэрхүү хямрал, эрс эргэлтүүд нь «бурхны хилэгнэл» «ертөнцийн сөнөл»-ийн тухай санаа бодлыг төрүүлж байсныг сонирхоод байх юм байна уу? Халуун орны циклоны үндсэн шинж байдлыг хүмүүс судалж эхэлснээс хойш олон зуун жил өнгөрлөө.

	Байгалийн энэхүү үл захирагдах хүч нь аймаар юм. Түүний дотоод оньс нь ямаршуу вэ? Үл удирдаж болох халуун орны циклонуудын үүсэх шалтгааны талаар маргалдаанууд дуусаагүй байна. Сүүлийн жилүүдийн шинжлэн судлах ажиллагаа шуургыг үүсгэгч агаар мандлын процессуудын механик үйлийг улам бүр тодотгож байна. Агаарын урсгалын идэвхжилт түүнтэй уялдан ялгарах асар их дулаан нь гол үндсэн шалтгаан нь болдог гэсэн олон судлаачдын дүгнэлт нь огт үндэсгүй зүйл биш ээ. Шуурганы эх нутагт агаар нь маш их халсан бөгөөд усны уураар ханасан байдаг. Ийм агаарын хүчирхэг урсгал нь ууршилтын процесст нуугдмал дулааныг ялгаруулж шуурганд асар их хүчийг өгдөг. Бас нэг нөхцөл нь тэнгисийн гадаргын температур өндөр, цельсийн 27—28 градусаас доошгүй байдаг билээ. Усны уураар ханасан агаарын шинэ шинэ урсгалууд далайн гадаргаас агаар мандлын дээд хүйтэн давхаргад шилжиж орно. Энэ процесс бүр их талбайг хамардаг. Ингэж өвөрмөц асар том агаарын хөөрөг үүсдэг. Агаарын хөөрөгт татагдсан агаарын масс нь Кориолисын хүчний нөлөөнд эргэлдэж эхэлнэ. Циклоны амьдралын анхны аюул багатай үе нь иймэрхүү байдалтай байдаг.

	Агаарын хөөрөг халсан чийглэг агаарыг дээш сорж зүг зүгт цацсаар байх болно. Ингэхэд далдлагдаж байсан дулааны эрчим хүч улам ихээр чөлөөлөгдөнө. Америкийн цаг уурын мэргэжилтний тооцоогоор нэг өдрийн дотор тэнгисээс үүлэнд 1 сая тонн ус гаргадаг ажээ. Ийм процессын 10 хоногт ялгаруулсан эрчим хүч нь АНУ-ын хэрэгцээг 600 жил хангах чадалтай! юм.

	Агаарын даралт нь циклоны төвд маш бага, захаар нь үлэмж их байдаг. Даралт гэнэт буурах нь асар их хүчтэй салхийг үүсгэнэ. Хэсэг хугацаа өнгөрөхөд тэрхүү агаарын хөөрөг нь байгалийн захирагдашгүй аймшигт үзэгдлийг төрүүлдэг. 300—500 км диаметртэй тойргоор салхи догшрон шуурна. Бөмбөрцгийн хойд хагаст нар буруу, өмнөд хагаст нь нар зөв чиглэлтэй байдаг.

	Цаг уурын мэргэжилтнүүд циклоны үүслийг хэд хэдэн шаттайгаар авч үздэг. Анхны өдрүүдэд орчин тойрондоо аюулгүй, салхины хүч нь тийм ч их биш циклон. Гэвч түүний төвд даралт нь улам багасаж салхины хурд хүч нь улам нэмэгдэнэ. Салхины хурд нь 17 м/сек циклоныг нам даралт бүхий хязгаарын гэж нэрлэнэ. Агаарын урсгалын хурд нь энэ хязгаарыг давмагц шуурга үүснэ. Салхи улам ширүүссээр шуурга болж хүчээ бүрэн авна. Салхи гинжнээсээ мултрах мэт болж замдаа тааралдсан бүхнийг сүйтгэн хурд нь 30 м/сек-ээс давна. Ийм салхи хүн ам шигүүтэй районуудад хүрэхгүй далайн уудмаар агсагнан шуурч байгаа бол сайн хэрэг. Цаг агаарын шинжлэх ухааны хамгийн төвөгтэй нарийн асуудлын нэг болох агаар мандлын агуу их хуй салхины үүслийн механизмын ерөнхий хэлбэр нь (бүрэн мэдэгдэх яагаа ч үгүй байгаа) иймэрхүү байна. Жишээлэхэд: Сэрүүн уур амьсгалтай өргөргийн районуудаас халуун бүсэд нэвтрэн орсон хүйтэн агаар энэ аялалд хэр холбоотой болох нь одоо хүртэл мэдэгдээгүй байна. Тэрээр ямар нэгэн хэлбэрээр холбогдолтой гэдэгт ихэнх судлаачид эргэлзэхгүй байгаа юм. Хятад, Япон зэрэгт янз бүрийн агаарын массууд уулзах зааг дээр зүүн азийн муссонуудын (хавар, намарт) солилцох үед тайфун үүсдэг болох нь мэдээж юм гэж хэлж болно. Ижил бус халсан агаарын массуудын уулзах районуудад халуун орны циклон үүсдэг гэж нэлээд үндэслэлтэй тайлбарласан байдаг. Энэ үед чухам юу болдог вэ? Дэлхийн агаар мандалд янз бүрийн зүг чигт янз бүрийн хурдтайгаар агаарын массууд үргэлж хөдөлгөөнд байх ба зарим нь арай халуун, хуурай (буюу чийглэг) нөгөөх  нь арай хүйтэн, чийглэг (буюу хуурай) байдаг байна. Адил бус халсан агаарын массыг хиллэх хязгаарыг фронт гэж нэрлэнэ. Энэ нь хэзээ ч хөдөлшгүй зогсонги байдалтай байдаггүй юм. Хэрэв агаарын масс нь ижил бус хурдтай юм уу, эсвэл эсрэг зүгт хөдөлцгөөвөл фронтын шугам нь гулзайн агаарын долгионууд үүснэ. Энэ үед хүйтэн агаар нь өмнө зүгт эргэж дулаан агаарын доогуур орж түүнийг дээш нь хөөрөгдөнө. Дулаан агаарын масс нь хойд зүгт эргэн өөрийн ээлжид хүйтэн агаарыг түлхэнэ. Үүний үр дүнд дулаан агаар хөдөлж буй газарт даралт унаж, хүйтэн агаар хөдөлж буй газарт даралт нь ихэснэ. Төвдөө, агаарын даралт нь буурсан бүслүүр үүсэж, цагариглан үлээх анхны салхи үүснэ. Энэ нь сэрүүн уур амьсгалтай өргөргийн циклон юм. Түүний өнгөрсөн нутгуудаар агаар муудан, бороо орох ба заримдаа салхи ширүүсэж шуурга болдог. Агаар муудах нь маш их газрыг заримдаа өргөнөөр 5000 км хамардаг.

	Өмнөх тэнгисүүдийн циклонуудын шинж байдал нь шал өөр билээ. Тэдгээр нь бага талбайг хамрах боловч салхиных нь хүч үлэмж илүү байдаг. Ийм циклоныг үргэлж аадар бороо дагалдаж явдаг. Шуурган салхи өнгөрөх ганцхан хоногийн дотор бүх жилийн тунадастай тэнцэхээр хэмжээний тунадас унах явдал ч гардаг. Түүний үүсэх шалтгаан нь тун нарийн агаад одоо хэр нь бүрэн мэдэгдээгүй байна.

	Дулаан тэнгисийн агаарт үүссэн халуун орны циклон алсын замдаа гардаг. Түүний хурд нь гол төлөв 20 м/сек-ээс илүүгүй байдаг. Сэрүүн уур амьсгалтай өргөргийг хүрээд холын замд ядарсан мэт түр зогсоно. Тэгэхлээр шуурган салхи, түүний тухай ихэвчлэн бичдэг шиг, саяхан номд дурдсантай адил гэнэт довтлон ирдэггүй байх нь ээ. Тийм ч байж болно, үгүй ч байж болно. Агаар мандлын өөрийнх нь үүсвэр хөдөлгөөнийг хэлэх юм бол үгүй юм. Харин түүн дотор салхилж байдаг салхийг хэлбэл тийм юм. Шуурган доторх агаарын масс нь асар их хурдтайгаар тойргоор хөдөлж байдаг. Тэр нь алгуурхан урагшлан, сүйрэл гай гамшгийг авчирдаг. Дарвуулт усан онгоцны үед туршлагатай ахмадууд ойртон ирж буй циклоноос амжилттай зугтан гарч чаддаг байжээ.

	Орчин үеийн хурдан онгоцнуудад энэ нь арай амархан зүйл юм. Гэвч заримдаа ирж буй байгалийн хүчнээс чухам аль зүгт зугтан гарах нь ашигтай вэ? гэдгийг тодорхойлох нь тийм ч амаргүй билээ. Радио ба нисэх хайгуул тусална. Усан онгоц шуургыг анхныхаа замаа огцом өөрчлөх газрын ойролцоо алдаа гаргах нь нэн аюултай. Халуун орны циклоны бүсэд орсон усан онгоцонд тийм ч амаргүй юм. Галзууран хүрхрэх давлагаа, улин исгэрэх салхи, асгаран цутгах аадрын дунд орсон усан онгоцны далайчид ялангуяа зорчигчид халуун бүсийн тэнгисийн шуурганы талаар бүрэн ойлгоц авдаг. Газар доорх гал дээр байгаа тогоотой ус шиг тэнгис буцална. Усны яг гадарга дээгүүр хөвөн хөнгөрөх үүлсээс түймрийн гэрэл адил улаавтар өнгийн гэрэл туяарна. Асар том том давлагаануудын цохилтод орж урьдын адил найдвартай аюулгүй байхаа больсон орчин үеийн том усан онгоцонд байгаа хүмүүсээс нэлээд зориг тэвчээр шаардах болно. Сүрлэг давлагааны томруун дүр нь есдүгээр зэрэгт давлагаа юм. Далай, тэнгисээр усан онгоц аялж эхэлснээс хойш бүх үед энэ давлагааны учруулсан хохирол нь багагүй юм. Жирийн шуурганы давлагаа нь 3—4 метр өндөр байх бөгөөд 6—7 метрийнх нь цөөн тохиолдоно. Гэвч далайн шуурга хүчээ аван шуурах үед 15—16 м өндөр асар том давлагаа үүсгэж болох юм. Тэд өөртөө ихээхэн эрчим хүч агуулдаг бөгөөд цохилт нь хамгийн том далайн хөлөгт ч гэсэн ул мөрөө үлдээх ажээ. Усан түншүүр нь хаалга, тавцангуудыг хэмхэлж, онгоцны их биед ноцтой гэмтэл учруулдаг. 1945 онд Америкийн крейсер «Питсбург» Номхон далайн баруун хэсэгт тайфунд дайрагджээ. Давлагаанууд цэргийн том хөлөг онгоцны хошууны хэсгээс 40 метрийг салган хайжээ. Зөвхөн ус үл нэвтрэх хаалтын ачаар усан онгоц живээгүй ажээ. Хамгийн аймшигтай есдүгээр зэрэгт давлагаатай 1933 онд Номхон далайд «Рамано» усан онгоц учирчээ. Давлагаа нь 34 м өндөр байжээ!! Шуурган асар том давлагаанууд юу хийж чадахыг үнэн баримт нотолж байна. Шуурган давлагаанууд далайн хөлгийг эрэгт чулуудсан тухай олон бичсэн байдаг. 1681 онд шуургаар далайн хамгийн хүчтэй түрэлтийн үеэр далайн түвшнээс 3 метр өндөрт байдаг хадан хясаанд том хөлөг онгоцыг гарган хаяжээ. Тэр нь тэндээ үлдсэн байна. Шуурга хүчээ намжтал 2 долоо хоног хүртэл үргэлжилдэг ч удаа бий. 1961 онд «Нэнси» шуурга Сахалиныг дайран Берингийн тэнгис хүрчээ. 1965 онд «Бетси» шуурга Антилийн арлуудын ойролцоогоор Багамын арлуудыг чиглэн өнгөрч дараа нь чигээ хойш нь өөрчлөн, Мексикийн булан ба Америкийн зүүн районуудад хүрчээ. Цааш нь «Бетси» Атлантын далайд орж Европын эргүүдэд ойртон иржээ. Тэр нь өөрийн үүссэн Бага Антилийн арлуудаас Английн эргийг хүртэл 10 мянган километр замыг туулжээ Далайн дулаан усан дээгүүр явж байхдаа циклон нь эрчим хүчээр байнга сэлбэгдэнэ. Агаарын хөөрөгт сорогдсон чийглэг халуун далайн агаар хүчийг нь нэмэгдүүлж байдаг юм. Гэхдээ шуурга нь нэг газарт тодорхой бус хугацаагаар байж чаддаггүй билээ. Арай хүйтэн районуудад ойртох тусам шуурга нь өөрийн тэжээлт орчноос холдон хүч нь суларсаар эцсийн эцэст эрчим хүчний тэтгэмжээ алдан үгүй болдог.

	Аман зохиолын шуурган бурхны авч явдаг, давлагааны дунд авлага хохирлоо харж байдаг тэр «нүдний» тухай өгүүлье. Тийм нүд халуун орны циклонд байдаг. Энэ нь түүний төв юм. Энэ газар сайгүй шуурган салхи исгэрэн шуурч байхад тэнгэр цэлмэг байдаг. Гэхдээ энэ далай өөрөө аюултай байдаг. Шуурганы төв рүү тал талаас асар том давлагаанууд хуйлран ирдэг. Хэдэн жилийн өмнө Америкийн эрдэмтэд шуурганы «Нүдэнд» орж тэнд чухам юу болж байдгийг өөрсдөө үзэх гэсэн оролдлого хийжээ. Эрдэмтэд крейсер онгоцоор явсан боловч шинжилгээний аян эмгэнэлтэйгээр төгсжээ. Хөлөг онгоцноос аюулын дохио «SOS» дамжуулахын өмнөхөн ажиглагчид «давлагааны өндөр 40 м хүрч байна» гэж мэдээлжээ.

	1959 онд Францын нисгэгч Пьер Андре Молен «Вера» шуурганд оржээ. Түүнээс хойш тэр бээр «Тайфуны агнуурчин» болохоор шийджээ. Шинжлэн судлахаар халуун орны шуурганы районуудаар «агнуурчид» нисэж шинжлэх ухаанд үлэмж хувь нэмрээ оруулжээ. Молен энэ тухай маш сонирхолтой ном бичжээ. Эл номоос дор сийрүүлбэл: 

	 

	«Гэгээрэн цайх үүрийн туяа бидний замыг хөндөлдөн эгнэсэн үүлний зурвасуудын гайхамшигт үзэгдлийг нээн, бидний тайфуны «нүд рүү» чиглэн явж байгааг мэдэгдэв. Тэнгис хөөсрөн шуугина. Гэвч тайфуны үед илэрдэг байгалийн хамгийн аймшигт үзэгдлийг хачин гайхалтай хазайлт илтгэнэ. Сүрт хүчирхэг давлагаануудын зүг чиг салхины чигээс үл хамаарна. Тэдгээр нь салхины эсрэг чиглэсэн ч байж болно. Давлагаа нь тайфуны төв дэх догшин оргилолтоос үүсэж, тэндээсээ цагариглан хэлбэлзсээр замхардаг байна. Тайфунтай уулзах сэтгэл хөдлөм мөч боллоо. Зургийг нь олонтоо үзсэн хэдий боловч энэ удаад бодит дүр нь анхаарал татаж байв. 300 километр радиустай аварга биет эргэлдэх нүргээн чихэнд дуулдах шиг над санагдав. Хуурмаг энэ үзэгдлийг бидний электрон туслагчдын үл тасрах шуугиан онгоцны хөдөлгүүрийн дуу нийлэн дэмжих аж.

	Радиолокаторын дэлгэцнээ бүх дүрс нь улам тодорсоор гарч ирнэ. Аймшигт Квазимодогийн «нүдийг» тойрон шахах мэт үзэгдэх муруй зурвасууд улам олширсоор гэнэт дэлгэц дээр хар нүх гарч ирэв. Шуурганы жинхэнэ «нүд» гэгч нь энэ ажээ. Далай аймшигт сүр хүчээ илтгэх хүртэл тэрээр ямаршуу байгааг бид үл мэднэм... Хэзээ ч өдөр болохгүй байх гэмээр бүрхэг усан шөнөөр бид нисэж явна. Өмнөөс хар хурдаараа довтлох учир чухамдаа хөнөг торхоор цутгаж байгаа юм уу, эсвээс усан дусал болох нь үл ялгаран оволзож далавчийг бүрэн халхална. Аэродинамик, Архимедын хуулийн аль нь үйлчилж байгаа, бид нисэж явна уу, хөвж явна уу гэдэгт эргэлзэж болох байв. Бид циклоны гүн рүү явсаар л. Онгоц тэр хоёрын хооронд ямар нэгэн харилцан үйлчлэл үүсэн, хашхирч байгаа бус харин үргэлжилсэн дуулал мэт чимээ шуугиан дагалдсан бие биеэ түлхэх ширүүн тэмцэл явагдаж байсан юм. Хоёр тийшээ ижилхэн савлан харуулдаж байгаагаас л онгоц эвдрэхгүй байгаа бололтой. Бүгд дуугүй, бүгд л бодол саналаа ч хуваалцах завгүйгээр их ажилтай, чив чимээгүй байцгаана Тэд онгоцны шпангоутын байдлыг сэтгэл түгшин чагнацгаана. Тэд яг л эмч хүн шиг анхааралтай чагнана. Онгоцны сүүл хэсэгт байгаа хоёрын чухам ямар хэрэгтэйг бид ойлгож байв. Тэд далавчуудыг анхааралтай харж эвдрэл гэмтэл гарч байгаа эсэх элеронуудын байдлыг ажиглан харна. Онгоцны хөдөлгүүрүүдийн бэх бат байдал, дотоод гэмтэл гарсныг гарцаагүй илчлэх хаа нэг газраас татах шингэн гоожиж буй эсэх түүнээс гадна онгоцноос хэмжилт явуулахын тулд тайфун дунд хаядаг олон янзын бөмбөрцөг сэнсэнд орооцолдож байгаа эсэхийг хянамгай ажиглаж явав. Ямар нэгэн үлэмжхэн гэмтэл нь үхлийн цохилт мөн болох нь мэдээж боловч хэрвээ түүнийг цаг тухайд нь мэдвэл тайфунаас эргэн зугтах, дохио мэдээ явуулах, шүхрээр буух буюу тэнгисийн тайван бүсэд онгоцоо буулган аврах онгоц болон усан онгоцыг хүлээж болох юм. Нууцхан ханыг нэвтэлж үл чадах нягтран хуйларсан олон салхины урсгал аварга том нүх рүү тэмүүлэн нийлэх тэр зааг салхины эрч дээд хэмжээндээ хүрсэн бүс дээгүүр бид аялж явсан билээ... 

	Байгалийн хүчний эцсийн үхлийн цохилтод онгоц орсон шиг санагдсан тэр үед гэнэт нам гүм болов. Энд сэмжин үүлс тайван нүүнэ. Онгоц халин нисэх мэт болов. Энэ нь «Нүд» байжээ. Бүрхэгдүү өдрийн гэрэлд тэрээр сайн үзэгдэхгүй, түүний хэлбэр нь тодорхой бус юм шиг санагдана. Бүрхсэн сэмжин үүлний завсраар доод талд ногоорон хуйлрах, хөөсрөх тэнгис хаяа л харагдах ажээ. Гэхдээ түүний «нүдийг» харалгүйгээр зөвхөн даралт ба температураар нь ялган мэдэж болно. Энд бүх системийн дотроос хамгийн нам даралтын бүс байдаг. Тийм ч учраас агаарын массууд төв рүү тэмүүлдэг. Харин температур нь хамгийн өндөр байдаг. Яагаад вэ гэвэл энэ рүү татагдан ирж байгаа асар их чийглэг агаар өөрийн бүх дулаанаа энд алддаг. Энэ нь эсрэг урсгалыг (өсгөх) үүсгэн агаарын даралтыг улам бууруулж, ингэснээрээ чийглэг агаарыг улам ихээр сордог... 

	Халуун орны циклоны айхтар хортой орчил нь энэ буюу!

	Төв голомт дахь температур нь элст цөлийн халуун салхийг санагдуулж өндөрсөнө. Энэ нь ямар их дулаан авчирдгийг үзүүлж байна. Тэр тойрон байгаа орчныхоосоо бараг 2 дахин нэмэгдэх нь ховор биш юм. Энэ нь хамгийн эртний уурын машины механизмыг нүднээ харуулах мэт. Мөнх цасны түвшин болох 3000 м өндөрт заримдаа 25—30 градусын температураар нисдэг. 

	Эргээд шуурга руу! гэж ахмад Матцен тушаав.

	Шуурганаас гарахын тулд түүнд эргэн орох хэрэгтэй байдаг нь тайфуны нэг онцлог зүй тогтоол юм. Бид буулгасан бөмбөрцгөөс мэдээ хүлээн авч байв. Нислэгийн цаг уурын мэргэжилтэн өөрийн ажиглалт болох температурыг хуурай ба чийглэг термометрээр, өндрийг даралтаар, тэнгисийн мандлын дээрх салхины хэмжээ ба хурдыг радио хэмжих хэрэгслээр хэмжин ажлаа дуусгасан байлаа. Ахмад Фарм, дэслэгч Хайяси нар тайфуны «нүд»-ний координатуудыг тодорхойлов. Энэ бүх мэдээг тэмдгээр төлөөлүүлээд түүнийгээ Номхон далай даяар дамжуулж эхлэв. Одоо дахин нам гүмээс нууц хилтэй ханыг агшин зуур давж далайн аймшигт шуурганд орох хэрэгтэй болов. Бүгдээрээ бэлэн болцгоов. Түдэлгүй бид хананд ороод гатлахаар зүсэж эхлэв. Ахмад л огцом ширүүн түлхэж байлаа. Тайфунаас холдох бүр гарахад улам хялбар болдог нь сайхан хэрэг юм.

	Онгоцноос мэдээг барагцаалбал хагас цаг тутамд дамжуулна. Ажилласан хугацаанаас мэдээ хэрэглэгчдэд хүрэх хугацаа 15 минут, хамгийн их нь гэхэд хагас цаг өнгөрдөг. Аварч хамгаалахад гагцхүү цаг үеэ олсон түгшүүр зарлах хэрэгтэй байдаг учраас тайфуны агнуурчдад тайфуны тухай хаана байгаа? түүний хүч аль зүгт чиглэн хөдөлж байгаа гэсэн гурван асуудал чухал ач холбогдолтой юм.

	Ингээд бид тайфунаас гарлаа. Нар, жинхэнэ задгай тэнгисийн нар гийж байлаа. Орон нутгийн цагаар 11 орчимд нэг нь Филиппин юм уу, Хонконг, нөгөө нь Номхон далайн төв хэсгийн арлууд зүглэж яваа хоёр далайн хөлөг дээгүүр нисэж өнгөрөв. Тэр хоёр, тайфунаас урьдчилан сэргийлэх нэгдсэн төвийн ачаар сүйрлээс аврагдсан нь мэдээж юм. Бид тайфуны хамгийн аюултай баруун өмнөд хэсэгт орлоо. Дахиад л тулалдаан, урьд өмнөхөөс улам ширүүн тулалдаан эхлэв. Бид хамгийн аймшигт бүсэд оршино. Хоёр адил тайфун байдаггүйгээс гадна нэг тайфун үргэлжид өөрчлөгдөж байдаг. Биднийг «нүд» рүү ойртох бүр чичиргэн хүч нь улам нэмэгдсээр бараг тасралтгүй болж онгоц чичгэнэн, гэнэтийн огцом шидэлтэд элэг уушги амаар гарах боловч, бид хоёр дахь удаагаа тайфуны «нүд»-ний төвд оров. Гэхдээ энэ «нүд» урьдынхаас шал өөр өргөн болж, түүн дотор зөөлөн нүүж байсан үүлс алга болсон байв. Бидний өмнө, тэр нэгэн цагт байлалийн бүтээсэн хамгийн сэтгэл хөдлөм гайхамшигт сүрлэг үзэгдэл гарч ирлээ. Тайфуны «нүд»-ийг үзсэн хэн бүхэн гайхан бишрэх, айх хосолсон сэтгэлтэйгээр буцаж ирдэг. Сэнсний дууны цаанаас бид гэв гэнэтийн түгшүүртэй нам гүмийг сонсох буюу үнэнийг хэлбэл тааварлана. Энэ нь нэгэн усан цэргийн хэлснээр галзууран буй байгалийн үзэгдлийн хүрхрэх дууг дахин сонсох нь илүү дээр гэж бодмоор эд билээ. Бид 3000 метрийн өндөрт дотор нь сэмжин үүлс нүүх 22 км-ийн диаметр бүхий худаг дээгүүр нисэж байна. Энэ худгийн ханыг аймшигт догшин татвалзаанд баригдсан буцалж байгаа үүлсийн үл харагдах хил, үл мэдэгдэх ямар нэгэн хүчинд захирагдан огт хөдөлгөөнгүй байгаа шуурга бүтээж байдаг. Тэд циркийн араатан сургагчийн уран аргад захирагдсан торон доторх зэрлэг араатантай төстэй бөгөөд биднийг отож, бидний хийж байгаа эргэлтийн эцэст барьж авах гэж байгаа юм шиг санагдана. Эргэлтийн үед онгоц хазайхад бидний нүд 15 км-ийн өндөрт байгаа ханын дээд тал худгийн ам руу чиглэнэ. Бидний гайхан мэлмэрсэн харцны өмнө энэхүү 15 км-ийн буцлан оргилсон хана, энэ бүх үзэгдлийг нь тайфуны «нүд» гэж нэрлэсэн асар том ёроолгүй нүх үзэгдэнэ. Тогооны дээд талд «газрын царцдасны шинж судлагч бүр ийм тогоог мөрөөдөн хүсэж байдаг! Туяагаа ангал руу эгц цацруулах, амьдралыг тэтгэгч наран гийсэн зун цагийн цэлмэг тэнгэр харагдана. Гэхдээ зөвхөн нар л аймшигт давлагаанаас аврагдан гарч амжсан хүмүүсийн сэтгэлд үүрд үлддэг. Энэ давлагаанууд асар том, 3000 метрийн өндрөөс ч харахад аймаар байдаг. Тэд бараг үнэмшмээргүй тийм өндөрт, тухайлбал 25—30 м-т (8 давхар байшин) хүрдэг бөгөөд хойно нь хэдэн зуун метр урт хөөсөрсөн урсгал дагаж явдаг.

	Эдгээр давлагаа нь тайфуны тарих хамгийн их үхэл гамшгийг авчрах зүйл нь аргагүй мөн билээ. Эргээд шуурга руу! Бид дахин хана нэвтлэн галзуурсан түлхэлт цохилт, цагаан шөнө рүүгээ эргэн орлоо. Ингээд бид «Руфь» тайфуныг бүрмөсөн ардаа орхин өмнө зүг чиглэн ерийн нислэгийн тэнгэр лүүгээ буцлаа.

	 

	Манай өдрүүдийн баатарлаг үйлс, байгалийн үзэгдэлтэй хийж буй тэмцлийн тухай сэтгэл хөдлөм өгүүлжээ. Хүн төрөлхтөн халуун орны циклоны эвдэн сүйтгэх хүчийг тогтоон барьж чадахгүй байгаа ч гэсэн түүний дайралтыг цаг тухайд нь урьдчилан илрүүлбээс аюул сүйрлийг нь ихээхэн багасгах болно. Урьдчилсан мэдээг аваад хүмүүс тусгай байранд нуугддаг. Шуургыг мэдээлэх хамгийн найдвартай туслагч нь тусгай ба цаг уурын зориулалттай дэлхийн хиймэл дагуулууд юм. Теле төхөөрөмжөөр тоноглогдсон хиймэл дагуулууд өндөр дээрээс халуун орны шуурганы үүсэл, хөдөлгөөнийг ашиглан, харсан бүхнээ тэр дор нь дэлхийд дамжуулна. Хиймэл дагуул нэг тойрохдоо дэлхийн гадаргын 8-аас илүү хувийг хоногт, бүх талбайг ажиглаж чаддаг. Цаг уурын хиймэл дагуулын нэг тойрохдоо цуглуулсан мэдээлэл нь дэлхийн бүх цаг уурын станцаас багтаамжаараа 100 дахин их байдаг байна. Ирээдүйд бид халуун орны циклоны догшин авирыг эзэмдэн захирч чадна гэдэгт итгэж болох уу? Эргэлзэх хэрэггүй. Эрдэмтэд тийм арга барилыг уйгагүй эрцгээж байна. Зарим мэргэжилтэн, шуурганы район дээгүүр химийн бодис цацаж «суулган» «тэнгэрийн айгуусуудын» хүчийг ихээхэн сулруулж болно гэж үздэг. Эрэн үед агаар мандлын нарийн төвөгтэй үзэгдэл болох халуун орны щуургыг олон талаас нь орчин үеийн шинжлэх ухаан техникийн арга хэрэгслээр судалж байна. Сүүлийн жилүүдэд эрдэмтэд дэлхийн агаар мандал дахь циклоны долгисол ба наран дээр явагдаж буй үзэгдлүүдийн хоорондын холбооны онцлог шинжийг илрүүлэн мэдэхийг оролдоцгоож байна. Тийм холбоо байдаг нь тодорхой болж байгаа юм. Эл харилцан үйлчлэх механизмыг мэдсэнээр циклоныг урьдчилан мэдэх асуудлыг сайжруулж, түүний мөн чанарыг улам гүнзгий ойлгох бололцоо олгох юм.

	 

	* * *

	 

	Байгалийн хүчин зайлшгүй байх хэрэг үү?! Тийм ээ, байгаа юм. Зарим үед тэр өөрийн нөхцөлийг хүчээр тулгадаг. Үүнийг идеалистууд өөрийн үзэл санааг батлахын тулд ашигладаг... Тэд байгалийн хүчин, түүний үй түмэн нууцын өмнө хүн өчүүхэн чадалгүй юм, тэгээд ч ертөнцийг дээд тэнгэрээс удирдаж байгаа учраас байгалийн олонх нууцад бидний оюун ухаан хүрч чадахгүй гэж үздэг. Иймэрхүү үзлийг хувь заяа, үхэл мөхөл адил зайлшгүй байх халуун орны шуурга, газар хөдлөх мэтийн бидэнд захирагдахгүй байгалийн хүчирхэг хүчин оршин байгаа нь баталж байгаа мэт. Гэхдээ энэ бодол санаа нь тийм итгэмээр юм уу?

	Тийм ээ, байгалийн хүч агуу их юм. Олон зүйлийг бид мэдээгүй байгаа билээ. Бас олонхыг нь бид зогсоож зайлуулж чадахгүй байна. Тийм ч байсан, байх ч болно. Яагаад гэвэл хязгааргүй байгалийг танин мэдэх үйл явц мөн хязгааргүй билээ. Одоо ч мянган жилийн дараа ч өдөр шөнө солигдох, солир унах, цаг агаар муудах зэрэг олон олон байгалийн үзэгдэл зайлшгүй байх нь дамжиггүй. Гэхдээ, үүний хамт бид байгалийг эрхэндээ оруулж, түүнийг захирах хүчээ улам хүчтэй болгож байгаа юм биш үү? Тийм ээ, үүнд эргэлзэх хэрэггүй юм. Шашны домгуудад тэнгэр, дэлхийг бүтээсэн бурхны ид шидийн тухай өгүүлдэг. Одоо эрдэм мэдлэгээр зэвсэглэсэн хүн улам хүчирхэг бүтээн байгуулагч болж байна. Зөвхөн үлгэрт өгүүлдэг байсан шидэт толь болох телевиз, хурдан явагч гутал, нисдэг хивс болох онгоц нь одоо бидний амьдралд энгийн зүйл болжээ. Одоо хүмүүс өвс ургахыг харж, загас яаж ярьдгийг сонсож, чулуун нүүрснээс хөнгөхөн нэхмэл модноос үслэг арьс гарган авч чадна. Оросын нисэх онгоцыг үндэслэгч Н. Е. Жуковский тэр нэгэн цагт зөгнөн хэлэхдээ: 

	 

	«Хүн далавчгүй, булчингийн хүндийг биеийн хүндтэй нь харьцуулбал шувуунаас 72 дахин хүчгүй ч... тэр бээр булчингийнхаа хүчинд биш, өөрийн оюун ухааны хүчинд тулгуурлан нисэж чадна гэдэгт би итгэж байна» 

	 

	гэжээ. Хүн өөрийнхөө оюун ухаанаар бүтсэн далавчин дээр суугаад ниссэн юм. Тэр бээр агаарт халин дүүлж, сансарт нисэн гарлаа. Тэр өчүүхэн жижиг ба үлэмж том биетний ертөнцөд цөмрөн орлоо. Орчин тойронд явагдаж байгаа юмс үзэгдлүүдийн шалтгааныг нээсээр байна. Хэрвээ зарим нэгэн аймшигт хүчит байгалийн үзэгдлийн зайлшгүй байх тухай ярих юм бол бид өнгөрсөн үеийнхэн шиг тэдний өмнө тийм арчаагүй байгаа гэж үү? Байгалийн хамгийн хүчирхэг, захирагдашгүй хүчний эсрэг идэвхтэй тэмцэх шинэ арга хэрэгслийг шинжлэх ухаан бидэнд өгөөгүй гэж үү? Бид аль хэдийн хиймэл бороо оруулж, мөндрийн үүлийг устгаж, шуургыг урьдаас мэдэж урьдчилан сэргийлж чаддаг болсон. Бидний өмнө эрдэм мэдлэгийн шинэ ялалтууд байна. Энэ ялалт одоохондоо байгалийн хүч ноёрхон байгаа тэр газарт гарах болно.

	 

	ИТГЭЛ, БАТ ИТГЭЛ, МЭДЛЭГ

	Итгэл, бат итгэл, мэдлэг эдгээр ухагдахуун бидний амьдралд онцгой ач холбогдолтой.

	Хүн ямар ч орчинд амьдарч байсан, түүнийг юунд ч сургасан тэр бээр ямар нэгэн зүйлд итгэхгүйгээр амьдарч чадахгүй. Юунд итгэх тухай асуулт л хамгийн чухал нь юм. Итгэх гэдэг үг олон янзын утгатай билээ.

	Сургуулийн найз чинь «Маргааш эргүүлээд өгье» тосон балаа өгөөч гэж гуйхад түүний үгэнд итгэж харандааг өгөх болно.

	Гэмт хэрэг үйлдсэн этгээдийг олон нийтийн шүүх шүүхэд тэр бээр «Би дахиад яасан ч давтахгүй, би бүгдийг ойлгосон намайг итгээч» гэжээ. Түүнд итгэжээ.

	Нэгэн сүсэгтэн шашны номлолын мухар хоосон болохыг ойлгон ямар ч үр ашиггүй хоосон амьдрал хөөцөлдөж байсандаа гутарч өгүүлэхдээ: «Хүмүүс ээ, надад итгэцгээ. Шашны төөрөгдөлд байхдаа би амьдралын хамгийн сайн сайхнаа алджээ. Миний алдааг хэн ч бүү давт» гэжээ. Түүнд итгэсэн байна. Энэ бүх тохиолдолд «итгэх» гэдэг үг найдаж байгааг илэрхийлнэ.

	Өөр жишээг дурдахад: Эх орныхоо эрх чөлөөний төлөө тэмцэж байгаа эх оронч «Миний эх орон удахгүй чөлөөлөгдөнө гэдэгт би итгэж байна» гэж итгэлтэйгээр хэлж байна.

	Шинэ районд нефтийн эрэлд гарч байгаа хайгуулчид «Бид хар алт олно гэдэгт итгэж байна» гэж мэдэгддэг. Социалист уралдаанд үүрэг амлалт авахдаа «Бид таван жилийн төлөвлөгөөг хугацаанаас нь өмнө биелүүлнэ гэдэгт хатуу итгэж байна» хэмээн ажилчид бичдэг. Энд «итгэл» гэдэг үг өөр утгаар хэрэглэгджээ. Энэ нь бат итгэж байгаа санааг илэрхийлнэ.

	Эх орончийн итгэл нь нийгмийн хөгжлийн хуулийн мэдлэг, харин хайгуулчийнх бол нефть хайгуулын төвлөсөн районы геологийн зураглалын нарийн судалгаа, ашигт малтмалын байршлын тодорхой хуулийн мэдлэг дээр үндэслэгджээ. Эцэст нь ажилчдын итгэл нь тэдний хүч бололцоогоо мэдэж тооцоолсонд оршино. Итгэл - найдвар ба бат итгэл нь бидний амьдрал ахуй орчин тойрноо танин мэдэх явцад илэрдэг. Аливаа шинжлэх ухааны ололт, амьдралын туршлага, ямарваа нэгэн мэдлэгтэй огт холбоогүй бас нэгэн «итгэл» мөн. Энэ бол бидний танин мэдэх материйн ертөнцөөс гадуур дээд төрөлтөн суудаг гэдэг хүний оюун ухаанд багтамгүй тийм ертөнцөд итгэдэг шашны мухар сүсэг мөн билээ. Тэд байгалийн хуулиас гадуур гайхамшгийг бүтээх бурхад, хойд насанд итгэдэг. Танин мэдэх бололцоогүй бурхны ертөнцөд хүмүүс ямар ч нотлох баримтлах зүйлгүй мухар сохроор итгэдэг шүү дээ.

	Шашин бол шинжлэх ухааны хэзээ ч эвлэршгүй дайсан мөн. «Ариун» номлолд бичигдсэн хэзээ ч үл батлагдах зүйлд мухар сохроор итгэх итгэлд үндэслэсэн шашнаас шинжлэх ухааны ялгаа нь нийгмийн амьдрал байгалийн үзэгдлийн бүх талын судалгаа шинжилгээ ажиглалт туршлага бодит байдалд түшиглэдэгт оршино. Шинжлэх ухааны дүгнэлт бүр шалгагдан батлагдаж байдаг.

	Байгаль, түүний хөгжил хязгааргүйтэй адил бидний орчин тойрноо мэдэх үйл явц мөн л хязгааргүй билээ. Байгалийн аль нэг үзэгдэл анхандаа тайлшгүй таавар лугаа адил байх боловч тэрээр үнэн бодит учир шалтгаантай байдгийг шинжлэх ухаан байнга тайлж нээж нотолж байдаг. Өөр хоорондоо ямар ч төсөөгүй газрын, тэнгэрийн гэсэн хоёр ертөнц байхгүй юм. Зөвхөн сансар орчлон болох ганцхан ертөнц бий. Бид түүн дээр амьдардаг. Манай гараг бусад тэнгэрийн эрхсийн адил огторгуйн уудамд оршдог. Дэлхий дээр оршин суугаа бид бүхэн орчлон ертөнц буюу «диваажинд» амьдран энгийн, ер бусын олон үзэгдлийг ажиглан, тэр бүгдэд материалист тайлбарыг өгч байдаг.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

Заметки

		[←1]
	 Газар хөдлөлтийн хүчийг ийм нэгжээр хэмжих нь хүний мэдрэмж ба сэрлийн байдлаас хамаардаг. Иймээс орчин үед газар хөдлөлтийн голомтоос 100 километрийн зайд газрын хөрсний шилжилт ямар байгаагаар хэмждэг арай илүү аргаар цэгнэдэг болж байна. Энэ нөхцөлд газар хөдлөлтийн хамгийн дээд хүчийг 8,5-аар (магнитудаар) тодорхойлох болов.

